
КИРИШ

Ушбу қўлланма Ўзбекистон Республикаси “Таълим тўғрисида”ги
қонун ва Кадрлар тайёрлаш Миллий дастури асосида Олий ва ўрта махсус
таълим ўқув юртларининг фалсафа факультетлари, ижтимоий-сиёсий
бўлимлари талабаларига, шунингдек, барча гуманитар йўналишдаги олий
ўқув юртларининг талабалари, аспирантлари, илмий тадқиқотчилар ва
фалсафа тарихи билан қизиқувчилар учун тавсия этилади.

ХХ асрнинг сўнгги ўн уч йиллиги халқимиз тарихида янги даврни
бошлаб берди. Бу давр мобайнида давлатимиз турли соҳаларда олиб
бораётган муҳим ислоҳатлардан бири таълим тизимига тааллуқлидир. Унинг
бош мақсади мустақил фикрловчи шахс, комил инсонни тарбиялашдан
иборат.

Ғарбий Европа фалсафасини ўқитишдан мақсад таълим тизими миллий
дастурининг асосий ғояларидан келиб чиққан ҳолда, бакалаврларга Ғарб
фалсафаси тарихининг ривожи, ҳозирги ҳолати, инсоният ҳаётида тутган
ўрни, ижтимоий фикр тараққиётига қўшган хиссаси ҳақида умумий илмий
тушунчалар беришдан иборат.

Ғарбий Европа фалсафаси курсининг мазмуни талабаларда турли хил
фалсафий оқимларнинг ривожи ва йўналишлари тўғрисидаги маърузаларни
тинглаб, улар ҳақида тўғри илмий хулосалар чиқара оладиган, фалсафий
таълимотларни асосли таҳлил қила оладиган илмий дунёқарашни
шакллантиришдан, Ғарб фалсафаси билан Шарқ фалсафасининг ўзаро
алоқаларини тўғри англаб етишидан иборат.

Қадимги, ўрта аср ва янги давр Ғарб фалсафаси тарихи фанининг
ажралмас бир қисми сифатида илмий, ғоявий ва тарбиявий жиҳатдан катта
аҳамиятга эга.

Фалсафа тарихини ўрганиш фалсафанинг ижтимоий онг шакллари
ўртасидаги ўрнини аниқлаш ва унинг жамият моддий ҳаётининг ижтимоий
амалиётга боғлиқлиги, нисбий мустақиллиги, шунингдек, ўзининг ички
тараққиётида ички мантиққа эга эканлигини аниқлашни тақозо этади.

Ўтмиш фалсафий таълимотлар тарихи босиб ўтилган босқич сифатида
қаралиб, уни ўрганиш ҳозирги даврда катта аҳамият касб этмоқда.

Мазкур қўлланмада Қадимги Юнонистон ва Рим давлатларида
фалсафий, табиий-илмий фикрларнинг юзага келиши ва ривожланиши баён
қилинади. Қўлланмада дастлабки афсонавий, диний-фалсафий
таълимотларнинг келиб чиқиши, ривожи, дастлабки ёзма манбаларининг
яратилиши ҳақида сўз юритилади.

Шунингдек, антик давр мутафаккирларининг асарларига, манбаларига
таянган ҳолда тўғри ва ҳаққоний илмий таҳлил қилинган адабиётлар
талабалар учун дастуруламал бўлиб хизмат қилиши керак.

Антик давр фалсафасида Гераклит, Демокрит, Афлотун, Арасту,
Эпикурларнинг фалсафий, табиий-илмий, ижтимоий-ахлоқий таълимотлари
етакчи ўрин эгаллайди.



Қадимги даврдан кейин фалсафий-ижтимоий, ахлоқий фикрлар ўрта
асрда вужудга келди. Ўрта аср схоластик фалсафасида, айниқса, X-XIV аср
давомида икки асосий оқим – номинализм ва реализм ўртасида кескин кураш
давом этди. Реализм черков ва бойларнинг манфаатларини ифода этган
схоластик, фалсафий оқим бўлган бўлса, номинализм шаҳар савдогарлари ва
ҳунармандлари манфаатини ифода этувчи ўз даврининг илғор фалсафий
оқимдир. Бу икки оқим ўртасидаги курашнинг асосий масаласи – умумий
тушунчалар “универсаллар”нинг моҳияти масаласи эди. Реализм оқими
тарафдорларининг таълимотига кўра, умумий тушунчалар – “универсаллар”
реал мавжуд бўлиб, улар мустақил ғоявий моҳият сифатида жисмларга,
инсонларга нисбатан бирламчидир. Моддий олам иккиламчи умумий
тушунчаларнинг шаклий ифодасидир.

XIV-XV асрларда Ғарбий Европа мамлакатларида янги ишлаб
чиқарувчи кучлар ўрта аср тузуми устидан ғалаба қозонишда жамиятдаги
илғор кучлар – саноатчилар, савдогарлар ва банкирларнинг табақалари
шакллана бошлади. Янги тузумнинг ривожи табиатни ўрганишга боғлиқ
бўлган. Табиат илмининг манбаи тараққиёт заминига айланган эди. Ана шу
тарихий шароитда мазкур тузум маданиятига қарши ўз кашфиётлари ва
асарлари билан кураш олиб борган инсонпарвар, табиатшунос олимлар
ғоявий майдонда ўз ўринларини топа бордилар.

Янги давр фалсафаси олдида янги вазифалар турарди. Бу вазифалардан
бири – фалсафанинг бошқа фанлар билан муносабатидан иборатдир. Агар
аввал фалсафа ва табиатшунослик ўртасида аниқ фарқ бўлмаган бўлса,
эндиликда фалсафа билан биргаликда, табиий фанлар ҳам ривожланди. Улар
табиат ҳодисаларини алоҳида текшириш усулларини ишлаб чиқа
бошладилар. Ягона фандан айрим, табиий-илмий фанларнинг (механика,
астрономия, физика) ажралиб чиқиши табиатшуносликнинг ҳам,
фалсафанинг ҳам ривожланиши учун катта аҳамиятга эга эди. Янги давр
файласуфлари билишнинг умумий усулини ишлаб чиқиш масаласига катта
аҳамият бердилар.

XVIII аср француз фалсафаси фалсафий тафаккур тарихида муҳим роль
ўйнайди.  У инсониятнинг маънавий равнақи тарихида, илм-фан ва ақлий
камолотининг бурилиш нуқталаридан биридир. Инглиз маърифатпарварлари
Европадаги бошқа мамлакатлардаги каби чуқур илдиз отган диний
мафкурага қарши чиқишди ва биринчи навбатда эски ижтимоий тузум билан
боғлиқ бўлган барча бидъатларга қарши қаттиқ кураш бошладилар.

Немис классик фалсафаси фалсафа тарихини ўрганишнинг ниҳоятда
мураккаб қисми бўлиб, уни ниҳиятда масъулият билан ўрганиш зарурдир,
чунки у фалсафий фикрлар ривожланишининг муҳим қисмини ташкил этади.



1-МАВЗУ. ҒАРБИЙ ЕВРОПА ФАЛСАФАСИНИНГ
ПРЕДМЕТИ ВА ВАЗИФАЛАРИ

РЕЖА:

1. Ғарб фалсафаси тарихи фан сифатида.
2. Ғарб фалсафаси тарихининг ривожланиш даврлари.
3. Ғарб фалсафаси тарихининг йўналишлари.

Таянч сўз ва иборалар:

Фалсафа тарихи, Ғарб фалсафаси, дунёқараш, фалсафий дунёқараш,
афсона, илмий тафаккур, фалсафий тафаккур, дунёни илмий ўрганиш,
онтология, гносеология, праксиология, аксиология, методология.

Дарснинг мақсади: Ғарбий Европа фалсафаси тарихи, унинг тузилиши
бўйича атрофлича ва чуқур билимга эга бўлиш; Ғарбий Европа фалсафаси
тарихи билан бошқа ижтимоий фанларни қиёсий таҳлил қилиш; Ғарбий
Европа фалсафаси турли концепцияларни таҳлил қилиш кўникмасини
шакллантириш.

1. Эскича яшаш тамойиллари асослари ўзгариши билан ҳаётни янгича
фикрлаш асосида тушунтирадиган назарий билимларга эҳтиёж туғилади. Бу
масалани ҳал қилишда донолик ҳақидаги билим ҳисобланган фалсафа асосий
ўринни эгаллайди. Чунки жамият тараққиётининг турли босқичларида эскича
яшаш асослари ўзгаргандан сўнг фалсафа энди қандай яшаш керак, инсонлар
қайси йўлдан кетмоқда, уларнинг фаолияти нимага қаратилиши лозим,
одамларнинг мақсади орзу-умидлари, истакларини қайси йўл билан амалга
ошириш мумкин, яшашнинг мақсади, маъноси, тамойиллари нимадан иборат,
инсон дунёни нима мақсадда ўрганади, инсон-дунё, инсон-жамият каби
масалаларни қандай билади каби саволларга жавоб қидиради ҳамда шу
асосида назарий фикрлар тизимини ишлаб чиқади.

Қадимги даврда фалсафа барча назарий фикрларни, маънавий ҳаётнинг
ҳамма томонларини қамраб олувчи фикрлаш тизими сифатида пайдо бўлган.
Шу маънода философия юнонча филио-севаман, софия-донолик, сўзларидан
олинган бўлиб, унга доноликни севиш, донишмандлик билан шуғулланиш
деб қаралган.

Айтишларича, Пифагор ўзини «файласуф» деб атаган биринчи шахс
бўлган. Замонасининг золим ҳукмдори буюк Пифагорни ўзига маслаҳатчи
қилиб олган. Кунлардан бир куни жаҳли чиқиб, уни бозорга олиб чиқиб, қул
сифатида сотиб юборишни буюрган. Бозорда Пифагор шогирдларидан бири
кўриб қолган ва Пифагорга айтиб, уни сотиб олган ва озод қилган. Шунда
ўша ҳукмдор бу воқеани эшитиб, «Пифагор ким?» деб сўраганда, у ғурур
билан «Мен файласуфман» деб жавоб берган ва фалсафа маънавиятнинг
юксак шакли эканлигини кўрсатиб берган.



Фалсафанинг билимлар тизимидаги ўрни қандай? Бу саволга жавоб
бериш учун маънавиятнинг турли соҳаларини кўриб чиқайлик.

Масалан: фан ҳақиқат, дин эътиқод, ҳуқуқ адолат, ахлоқ яхшилик,
санъат гўзаллик, сиёсат давлат билан шуғулланса, фалсафа донолик билан
шуғулланади.

Ҳақиқатга эришиш йўллари, ишонч ва эътиқод масалалари, адолат
мезони,яхшилик тамойиллари, гўзаллик қоидалари, давлат тизими каби
масалаларни донолик даражасида тадқиқ қилувчиларни файласуфлар деб
атаб келганлар. Ҳозирги кунда ҳам ўз соҳасининг юксак билимдонларини
файласуфлар деб аташнинг маъноси ҳам ана шунда.

Фалсафа донишмандлик ҳақидаги таълимот экан, у ҳолда
донишмандликнинг ўзи нима? Қадимги юнон файласуфи Диогендан
(тахминан мил.ав. 400-325 й.) «Донишманд ким?»,- деб сўрашганда, у:
«Ҳақиқий донишманд худодир, биз донишмандликни севгучилармиз», -
деган. Демак, донишмандликни севгучилар донолик тафаккури билан
дунёни, ўзлигини билишга интилувчилардир. Суқрот (мил.ав. 470-399 й.) ўз-
ўзини ерга уриш тубанлашиш, ўзлигини англаш, ўзлигини юқори тутиш эса
донишмандликдир, деган эди.

Демак, инсонни тубанлик, разилликдан юксакликка, инсоний
баркамолликка кўтарувчи барча нарсалар донишмандликдир. Донишмандлик
ўзлигини, ўз моҳиятини билиш орқали дунёни инсон, инсоният, инсонийлик
кўзгуси билан англаб етишдир.

Фалсафанинг энг асосий вазифаси кишилар онгида соғлом ақл,
тафаккурига мос дунёқарашни шакллантиришдир.Шундай экан,
дунёқарашнинг ўзи нима? Дунёқараш дунё тўғрисидаги умумий ғоялар,
қарашлар, инсоннинг дунёда тутган ўрни, ҳаётий йўналиши, ишонч-
эътиқоди, идеали, билиш тамойиллари, ўзи ва бошқаларнинг ҳаётидаги
ўрнини билиб олиши, инсон моҳиятини, ўзлигини англаши ҳақидаги
қарашлар тизимидир. Дунёқараш билиш, қадрият, амалий фаолият ва
уларнинг ўзаро бирлиги каби инсон фаолиятини қамраб олади. Унинг
ҳиссий, ақлий ва иродавий компонентлари бор. Дунёни билиш даражасига
кўра, кундалик онг ва назарий онг даражалари бор.

Дунёқарашнинг асосий масаласи «инсон ва дунё», «мен ва мен эмас»дир.
Дунёқараш ўзининг таркибига илмий, фалсафий, эстетик, ахлоқий, диний,
сиёсий, ҳуқуқий ва бошқа қарашларни олади. Тарихий тараққиёт турлари
жиҳатидан афсонавий (мифологик), диний ва фалсафий қарашлардан иборат.

Фалсафий дунёқараш оламга, жамиятга, инсонга бўлган энг умумий
қарашлар тизимидир. Фалсафа кишиларнинг ижтимоий-сиёсий, диний,
илмий, ахлоқий, эстетик, ҳуқуқий йўл тутишининг асосий тамойилларини
донолик билан асослаб беришни ўз олдига мақсад қилиб қўяди. Фалсафа
тафаккур ривожининг буюк ютуғи ва инсоният маънавий юксалишининг
муҳим омилидир. У кишиларнинг оламни билиши, жамиятнинг юксалиши,
одамларнинг маҳоратини намоён қилиши, инсон қадриятларининг
юксакликка кўтарилиши билан боғлиқ.



Фалсафа борлиқни умумлаштириш, ижтимоий ва табиий билимларни
синтезлаш, ҳақиқатга эришиш, инсон моҳияти, қадр-қиймати, унинг амалий
фаолияти каби масалалар билан шуғулланар экан, унинг асосий сохалари
сифатида қуйидагиларни кўрсатиш мумкин:

 Онтология – (юнонча онтос-моҳият, логос-таълимот) борлиқ,
унинг моҳияти, шакллари, асосий тамойиллари ва энг умумий категориялари
ҳақидаги таълимот.

 Гносеология – (гносис-билиш, логос-таълимот) билиш ҳақидаги
таълимот. Билиш назарияси инсон тафаккури фаолияти қонунларини
ўрганади: фалсафий билиш моҳиятини, унинг бошқа назарий билишлардан
фарқини, универсал таснифини, билишнинг асосий босқичлари ва ҳақиқатга
эришиш йўлларини кўрсатиб беради.

 Аксиология – (аксиос-қадрият, логос-таълимот) қадриятлар,
инсон фаолияти, унинг йўналиши, умумий аҳамияти, уларнинг сабаблари,
инсон моҳияти тўғрисидаги таълимотдир.

 Праксиология – (праксис-фаолият, логос-таълимот) инсон
амалий фаолияти ҳақидаги таълимот. Инсоннинг маълум мақсадга
қаратилган фаолиятининг йўналиши ва турларини, маҳсулдорлик томонига
йўналтириш йўлларини ўргатадиган соха.

 Методология – тафаккур усуллари ва методлари ҳақидаги
таълимот.

Метод инсон амалий фаолиятида ишлатиладиган умумий усул ва
қоидалардир. Бу қоидалар турлича бўлиши мумкин: илмий билишнинг
усуллари, фалсафий тафаккурнинг энг умумий методлари ва бошқалар. Улар
борлиқнинг универсал мантиқий категория ва қонунларидан иборат, Ҳар бир
мутахассис ўз ишининг икир-чикирларини билиши, уни осон ва қисқа вақт
ичида ҳал қилишнинг турли йўлларини топа билиши керак. Биз буни
мутахассислик тафаккури ва унинг усуллари деймиз. Умуман, жамият учун,
цивилизация учун тафаккурнинг умумий йўналиши, умумий услуби
характерли бўлиб, мутахассислик халқ, миллат қадрияти, умуминсоний
қадриятлар даражасига кўтариш зарур. Бунинг учун тафаккурнинг
умумфалсафий методларидан фойдаланилади. Шу маънода фалсафа бошқа
фанларнинг методологиясини, умумий мантиғини ташкил этади. Фалсафада
метафизика, диалектика каби методлар борлигини биламиз, Ҳозирги даврда
улардан ташқари тафаккур тараққиётини, умумий йўналишини кўрсатувчи
гуманистик диалектика, синергетика, герменевтика, структурализм, руҳий
таҳлил каби янги фалсафий методлар пайдо бўлдики, уларда фанда,
ижтимоий ҳаётда борган сари кенг қўлланилмоқда.

Фалсафий тафаккур дунёни назарий жиҳатдан таҳлил қилиб инсон ва
унинг дунёга бўлган муносабатининг турлича шаклларини кўрсатиб беради.
Бироқ у маънавий маданиятнинг бошқа шаклларига қараганда чуқурроқ
бўлиб, улардан ўз қонун-категориялари билан, ақл кучининг салоҳияти
билан, ўрганиш усули билан фарқ қилади. Фалсафий онг маънавиятнинг
бошқа шакллари томонидан ўзлаштирилган дунёни қайтадан чуқурроқ, бир



бутун холда, инсоний муносабатлар нуқтаи назаридан тушунишга
қаратилган. Фалсафий тафаккур ўз тарихий тараққиёти давомида бир қанча
босқичларни босиб ўтган.

Қадимги дунё мутафаккирлари табиат ходисаларининг келиб чиқиши,
моҳиятини тушуниб олишга интилганлар. Натурфалсафа фалсафий
тафккурнинг биринчи тарихий шакли бўлган. Бу даврда фалсафа барча
билимларни ўз ичига олган. ХVП-ХVШ асрларда махсус билимлар ва унинг
усуллари вужудга келиши билан фалсафанинг шуғулланадиган доираси
чегараланган бўлса-да, унинг асл масалалари (фалсафий масалалар)
чуқурлашиб, бойиб борди.  Фалсафанинг ўзига хос вазифаси аниқланди.

Юқорида айтилган соҳалар фалсафанинг шуғулланадиган томонидир.
Фалсафада умумий назариялар, ғоялар билан бирга ҳар бир соҳанинг ўзига
хос фалсафий муаммолари ҳам бор. Шунинг учун Арасту умумий фалсафий
назария билан бирга ҳар бир соҳага тегишли фалсафий муаммолар
мавжудлигини кўрсатган эди.

Гегел ҳам, фалсафа адабиёт, тарих, ҳуқуқ, санъат, дин, ахлоқ
фалсафасига бўлиниб, ҳар бир соҳанинг фалсафий муаммоси борлигини
таъкидлаган эди.

Ҳозирги даврда билимлар тизимининг турли соҳалари билан
шуғулланувчи фалсафий йўналишлар мавжуд. Булар табиат фалсафаси,
тарих фалсафаси, сиёсат фалсафаси, ҳуқуқ фалсафаси, санъат фалсафаси, дин
фалсафаси, ахлоқ фалсафаси, фан, маданият, тил фалсафалари кабилардан
иборат.

Демак, фалсафа тафаккурнинг умумий назариялари, умумий
тамойиллари ҳақидаги таълимот бўлиши билан бирга, инсон маънавий
ҳаётининг муҳим бир таркибий қисми, унинг юксак шакли, мазмуни
сифатида ҳам намоён бўлади. Фалсафанинг мазмуни фалсафий билиш билан
чегараланмайди.Билишсиз файласуф бўлиши мумкин бўлмаса-да, бироқ
унинг ўзи билан мақсадга эришиб бўлмайди, билишнинг амалий аҳамияти,
қадрияти, инсон моҳиятини намоён қилиши, давр талабига ҳамоҳанг бўлиши
ҳам муҳим аҳамиятга эга.

«Донишмандлик билишгина эмас, у, даставвал, ҳаёт фаолияти тарзидан
иборат». «Ҳақиқий файласуф амалий,ҳаётий, донишмандликнинг
устозидир»,- дейди Кант. Ҳақиқий файласуф бутун донишмандлик ҳақидаги
таълимотга эга бўлиш билан бирга, бу билимларни инсонларга яхшилик
қилишга қаратади. Ана шундагина ўзининг бу дунёда тутган ўрнини англаб
олиши мумкин.

Фалсафанинг олий мақсади инсонпарварликдир. Шунинг учун инсон,
инсоният, инсонийлик ҳозирги замон гуманистик фалсафасининг асосий
масаласи бўлиб, инсон моҳияти, борлиғи, билими,қадриятини таҳлил
қилишдан иборат. Фалсафанинг вазифаси ёш авлодда сиёсий, ҳуқуқий,
диний, эстетик, ахлоқий, табиий-илмий дунёқарашни, уларда табиатга,
жамиятга, ўз ватанига, халқига, миллатига, унинг моддий-маънавий
бойлигига янгича қарашлар тизимини шакллантиришдан иборат. Фалсафа ўз-
ўзини англашга, миллатни, халқни ўзлигини билишга, ҳар бир одамнинг



дунёда тутган ўрнини белгилаб олишга кўмаклашади, улар донолик асосида
фикрлашни ўргатади.

Ҳозирги замон фалсафасида бошқа соҳаларга қараганда қадриятлар
тўғрисидаги таълимот биринчи ва асосий ўринга чиқди. Бу соҳа
умуминсоний қадриятлар билан миллий қадриятларнинг уйғунлигини
кўрсатиш, уларнинг мазмунини тушунтириш вазифасини қўяди.

Маълумки, ҳар бир тарихий давр ўзига хос дунёқараш тизимини ва уни
ҳимоя қилиш, такомиллаштириш, ривожлантиришнинг назарий асоси бўлган
ғоялар тизимини – мафкурани тақозо қилади. Худди шу маънода ёшларни
миллий истиқлол руҳида тарбиялаш тараққиётимизнинг объектив зарурий
эҳтиёжидир. Бу улуғвор вазифани бажаришда, фалсафанинг фанлар
тизимидаги назарий-илмий ва тарбиявий аҳамияти ортиб бориши табиийдир.

2. Фалсафа милоддан аввалги биринчи минг йилликнинг ўрталарида,
бир-биридан алоҳида турли цивилизацияларда шаклланди: Қадимги
Юнонистон, қадимги Ҳиндистон ва қадимги Хитой. Уларнинг ҳаммаси
афсонавий-мифологик дунёқараш асосида юзага келди. Бошқа худудларда
фалсафа нисбатан кечроқ вужудга келиб, юқоридаги фалсафий қарашларга
асосланиб равнақ топди.

Фалсафа ўзининг илк босқичида бутун илмий билимларни ўзига
қамраб олади: айтиш мумкинки, у дастлаб ҳамма нарса ҳақидаги фан бўлган.

Ғарбда фан ва техника тараққиёти авж олган даврга келиб фалсафага
ҳам фанлик мезонлари нуқтаи назаридан ёндашув шаклланди. Шунинг учун
ҳам кейинги асрларда ва айниқса ҳозирги даврда кўпчилик файласуфлар
фалсафани “фалсафа фани” деб ҳисоблаб келмоқдалар. Шу маънода
фалсафага қадимги юнон донишмандларининг ўзлари, яъни Пифагор,
Афлотун ва Арасту кабилар томонидан берилган маъно ва талқин эндиликда
кўпчиликнинг назаридан мутлақо четда қолган.

Рационаллашув туфайли фалсафада дифференциаллашув жараёни
кучайди. Яъни, фалсафада анча аввал бошланган эзотерик ва экзотерик
(рационал-назарий) жиҳатларнинг бир-биридан ажралиб кетиши ва бу
кейингисининг мустақиллашуви билан тугамади. Аввалги яхлит экзотерик
тизим структурасида ҳам навбатдаги парчаланиш содир бўлди. Бу
парчаланиш (дифференциаллашув) натижасида онтология билан
натурфалсафа (физика) ва математика, ундан кейинроқ эса натурфалсафа
билан математика орасида ажралишлар бўлди. Ундан кейин астрономия,
механика, тиббиёт ва бошқа фанларнинг натурфалсафадан ажралиб, ўз
мустақил тараққиёт йўлига кириши содир бўлди. Боз устига қадимги
онтология ва натурфалсафа мазмунида ҳам парчаланиш давом этди.
Материализм ва идеализм фалсафий концепциялари бу ажралишлар орасида
энг кескини бўлди. Амалий фалсафа таркибида ҳам шуларга мос ажралишлар
содир бўлди.

Маълумки, рационал-назарий (экзотерик) фалсафанинг охирги яхлит
идеалистик тизими немис файласуфи Георг Вильгельм Фридрих Гегел (1770-
1831) таълимотида сақланган эди. Унинг “Фалсафий фанлар
энциклопедияси” (Т. 1-3) асарида фалсафий фанларга қайси фанлар кириши



ва улар қандай қисмлардан иборатлиги баён этилган бўлиб, унда
табиатшунослик, ижтимоий ва ижодий билим соҳалари батафсил
келтирилган. Ундан кейин (рационал-назарий-экзотерик) фалсафа ва
фанларни бу қадар тўлиқ жамланган фалсафий таълимот Ғарб фалсафасида
бошқа бўлмади. Гегел томонидан номлари саналган кўп фанлар Гегел яшаган
даврдаёқ фалсафадан ажралиб, мустақил бўла бошлаган, алоҳида назарий
фаолият соҳалари сифатида шакллана бошлаган эди.

Табиатшунослик фанларининг фалсафадан кескин ажралиб чиқиши
ХIХ асрнинг биринчи ярмида содир бўлди. ХХ аср охирларига келиб эса
ижтимоий ва гуманитар фан соҳалари ҳам назарий фалсафа таркибидан
ажралиб чиқишди, мустақил фан соҳаларига айланишди. Булар жумласига
руҳшунослик (психология), сиёсатшунослик, ҳуқуқшунослик, социология
кабилар киради.

Шундай қилиб, ҳозирги даврда фан деганда табиатшунослик,
ижтимоий ва гуманитар техникавий соҳаларни ўзида жам этган мураккаб
ҳодиса назарда тутилади. Бу соҳаларнинг ўзлари ҳам эндиликда, шу
даражада дифференциаллашиб, тармоқланиб кетдики, уларни кўриб чичқиш
ва таснифлаш учун махсус илмий изланишлар олиб бориладиган бўлди.

3. Фалсафанинг ривожланиш тарихи босқичларида қатор йўналишлар
шаклланган. Уларнинг орасидан бир қанча асосий гуруҳлар, мактаблар ва
йўналишларни ажратиб олиш мумкин.

Монизм – бу фалсафий таълимотга кўра, борлиқда ягона ибтидонинг
мавжудлиги тан олинади. Монизм вакиллари – Демокрит, Дидро, Гольбах,
Маркс.

Дуализм – бу фалсафий таълимотга кўра, борлиқда икки ибтидонинг
мавжудлиги тан олинади. Дуализм вакиллари – Арасту, Декарт, И.Кант.

Плюрализм – бу фалсафий таълимотга кўра, уч ва ундан ортиқ
ибтидонинг мавжудлиги тан олинади. Плюрализм вакиллари – Эмпедокл.

Материализм – бу шундай таълимотки, унга кўра биринчи ибтидо
сифатида моддий борлиқ, материя (табиат) олинад, вакиллари Демокрит,
Милет мактаби файласуфлари, Дидро, Гольбах, Фейербах, Маркс ва ҳ.к.лар.

Идеализм – бу таълимотга кўра, биринчи бошланғич сифатида ғоя,
идея, руҳий борлиқ назарда тутилади. Идеализм ўз ўрнида икки катта оқимга
бўлинади, улар объектив идеализм (Пифагор, Афлотун, Гегел ва ҳ.к.) ва
субъектив (Ж.Беркли, Д.Юм ва б.) идеализм.

Пантеизм – бу таълимотга кўра, Худо бутун борлиққа сингдириб
юборилади (Н.Кузанский, Ж.Бруно, Шеллинг, Гегел ва б.).

Деизм – бу таълимотда Худо дунёни ўз қонунларига кўра яратади,
лекин кейин унинг ишларига аралашмайди (Декарт, Ньютон, Локк, Вольтер,
Руссо, И.Кант, М.Ломоносов).

Борлиқ фалсафаси ҳақида гапирганда, унга оид бўлган бир қанча
терминларнинг мазмунини ҳам билишга тўғри келади.

Космос – қадимги юнон тилида космос “тартиб” маъносини англатган.
Тартиб хаосга қарама-қарши қўйилган.

Космология – дунёнинг тузилиши ҳақидаги таълимот.



Космогония – дунёнинг келиб чиқиши ҳақидаги таълимот.
Космогенез – дунёнинг шаклланиши ва тузилиши жараёни.
Юқорида келтирилган оқимлардан ташқари борлиқнинг моҳияти

ҳақидаги қарашлар ҳам мавжуд. Унга кўра дунё ўзгарувчан, ривожланувчи,
ҳаракатчандир, иккинчисига кўра дунё ўзгармас, ҳаракатсиз, мутлоқликдир.
Бу масалани ечишда диалектика ва метафизикани ажаратадилар. Лекин бу
тушунчаларни қўллаш фалсафа тарихида ўзгариб борган.

Диалектика:
 Сўзнинг луғавий маъносига кўра – юнончадан олинган бўлиб, “баҳс

юритиш санъати” сифатида қўлланилади, бу Янги давргача давом
этади.

 Немис мумтоз фалсафасида бу терминнинг иккинчи мазмуни пайдо
бўлади, айнан борлиқ алоқалари, шаклланиши ва ривожининг энг
умумий қонуниятлари ҳақидаги таълимот. Унинг икки жиҳати мавжуд:

а) ҳамма ходисаларнинг ўзаро алоқаси;
б) узлуксиз, абадий, ўз-ўзига монанд бўлган борлиққа хос бўлган зиддият,
дунё ривожи.

Шу маънода диалектика метафизикага қарама-қаршидир. Йирик
намояндалари – Шеллинг, Гегель, Маркс, Бергсон.

Лекин тараққиётнинг ўзи турлича талқин қилинади: “ёпиқ айлана
шаклидаги ривожланиш” (Шеллинг, Гегел) ва доимий олдинга қараб
интилиш (Маркс, Бергсон).

Метафизика:
 Сўзнинг луғавий маъносига кўра – юнончадан олинган бўлиб

“табиатдан кейин”. Дастлаб метафизика деганда Арасту фалсафаси
тушунилган. Ўрта асрдан бошлаб бутун фалсафа тушунилади. Ҳозирги
кунда шу маънода қўлланилади, яъни

Метафизика = фалсафа
 Янги даврда “метафизика” тушунчаси фалсафий таълимот сифатида

қўлланилиб, унга кўра дунёнинг ўз-ўзидан абадий ривожланиши инкор
этилган, яъни

Метафизика = антидиалектика
Агностицизм – бу фалсафий оқимда дунёни билиш бутунлай инкор

қилинади.
Шундай қилиб, аслий  фалсафа, яъни Афлотун маъносидаги

метафизика қайта тикланиши учун эса, бир вақтлар таниқли рус файласуфи
Лев Шестов тўғри таъкидлаганидек, файласуфлар аввало ўз илм соҳаларини,
яъни ҳикмат илмини иккиламчи, яъни кимнингдир хизматини қилиши
вазифасидан қутқаришлари керак. Чиндан ҳам  Ўрта асрлар фалсафаси
диннинг хизматида бўлди, бизнинг давримизда у фан хизматига ўтди,
тоталитар социализм қўлида эса у ҳатто илм эмас, балки нуқул мафкурага
айланди. Лекин ҳозирги давр илмий кризиси фалсафанинг сифат жиҳатдан
ўзгаришини ва антик даврдаги ўз моҳиятига қайтиб, раҳбарлик ролини қайта
тиклашини тақозо этмоқда. Зеро, бугунги кун глобал кризиси бу



фалсафанинг тикланиши ва таълим жараёнларига киритилиши учун унча кўп
вақт қолдирилмаяпти.

Такрорлаш учун саволлар ва топшириқлар

1. Фалсафий мушоҳада нима?
2. Фалсафий дунёқараш нима?
3. Фалсафа жамиятда қандай вазифаларни бажаради?
4. Фалсафа тарихи нимани ўрганади?
5. Ғарб фалсафаси билан Шарқ фалсафасининг фарқи нимада?
6. Дунёни ўрганишда фалсафа тарихининг нима аҳамияти бор?

Амалий машғулот учун саволлар

1. Ғарб фалсафаси тарихининг предмети ва вазифалари.
2. Ғарб фалсафаси тарихининг тадрижий даврлари.
3. Ғарб фалсафаси тарихининг оқимлари.

Мустақил таълим учун вазифалар

1. Қадимги Шарқ ва Ғарб фалсафий тафаккурининг шаклланишига доир
адабиётлардан фойдаланиб тақдимот тайёрланг.

2. Қадимги дунёқараш шакллари ҳақида маълумот тўплаб ижодий иншо
ёзинг.

3. Фалсафа тарихига оид концепцияларни аниқланг ва кўргазмали-слайд
тарзида тақдимот тайёрланг.

Глоссарий

Монизм – бу фалсафий таълимотга кўра, борлиқда ягона ибтидонинг
мавжудлиги тан олинади.

Дуализм – бу фалсафий таълимотга кўра, борлиқда икки ибтидонинг
мавжудлиги тан олинади.



Плюрализм – бу фалсафий таълимотга кўра, уч ва ундан ортиқ
ибтидонинг мавжудлиги тан олинади.

Материализм – бу шундай таълимотки, унга кўра биринчи ибтидо
сифатида моддий борлиқ, материя (табиат) олинад.

Идеализм – бу таълимотга кўра, биринчи бошланғич сифатида ғоя,
идея, руҳий борлиқ назарда тутилади.

Пантеизм – бу таълимотга кўра, Худо бутун борлиққа сингдириб
юборилади.

Деизм – бу таълимотда Худо дунёни ўз қонунларига кўра яратади,
лекин кейин унинг ишларига аралашмайди.

Космос – қадимги юнон тилида космос “тартиб” маъносини англатган.
Тартиб хаосга қарама-қарши қўйилган.

Космология – дунёнинг тузилиши ҳақидаги таълимот.
Космогония – дунёнинг келиб чиқиши ҳақидаги таълимот.
Космогенез – дунёнинг шаклланиши ва тузилиши жараёни.
Диалектика:

 Сўзнинг луғавий маъносига кўра – юнончадан олинган бўлиб, “баҳс
юритиш санъати” сифатида қўлланилади, бу Янги давргача давом
этади.

 Немис мумтоз фалсафасида бу терминнинг иккинчи мазмуни пайдо
бўлади, айнан борлиқ алоқалари, шаклланиши ва ривожининг энг
умумий қонуниятлари ҳақидаги таълимот. Унинг икки жиҳати мавжуд:

а) ҳамма ходисаларнинг ўзаро алоқаси;
б) узлуксиз, абадий, ўз-ўзига монанд бўлган борлиққа хос бўлган зиддият,
дунё ривожи.

Шу маънода диалектика метафизикага қарама-қаршидир. Лекин
тараққиётнинг ўзи турлича талқин қилинади: “ёпиқ айлана шаклидаги
ривожланиш” ва доимий олдинга қараб интилиш.

Метафизика:
 Сўзнинг луғавий маъносига кўра – юнончадан олинган бўлиб

“табиатдан кейин”. Дастлаб метафизика деганда Арасту фалсафаси
тушунилган. Ўрта асрдан бошлаб бутун фалсафа тушунилади. Ҳозирги
кунда шу маънода қўлланилади, яъни

Метафизика = фалсафа
 Янги даврда “метафизика” тушунчаси фалсафий таълимот сифатида

қўлланилиб, унга кўра дунёнинг ўз-ўзидан абадий ривожланиши инкор
этилган, яъни

Метафизика = антидиалектика
Агностицизм – бу фалсафий оқимда дунёни билиш бутунлай инкор

қилинади.



Мавзуга оид иловалар
1-илова

Фалсафанинг шаклланиш даврлари

Мифология-афсона
Ибтидоий маданият ва қадимги давр цивилизацияларининг маданияти

Фалсафагача
бўлган давр

Юнонистон Миср Месопотамия Иудея Хитой Ҳиндистон

Фалсафа

Юнонистон Хитой Ҳиндистон



2-илова
Фалсафа ривожининг асосий даврлари

Қадимги давр
Милоддан аввалги 1 минг йилликнинг

ўрталари ва мелодий 476 йиллар
Ўрта аср даври

476 – XIV аср ўрталари
Уйғониш даври

XIV аср ўртаси – XVII аср бошлари
Янги давр

XVII аср – XХI аср
Янги давр бошлари
XVII аср – 1688 йил

Маърифатпарварлик даври
1688-1789 йиллар

Немис мумтоз фалсафаси
1770-1850 йиллар

Замонавий фалсафа
XIХ – ХХI асрлар



3-илова
Замонавий фалсафанинг асосий бўлимлари

Онтология
Борлиқ ҳақидаги

таълимот

Гносеология
Билиш ҳақидаги

таълимот

Ижтимоий
фалсафа

Жамият ҳақидаги
таълимот



4-илова

Дастлабки ибтидо бўйича фалсафий таълимотларни миқдорий таснифи

Монизм

Дуализм Плюрализм



5-илова

Дастлабки ибтидо бўйича фалсафий таълимотларни сифатий таснифи

Материализм

Объектив идеализм Идеализм

Субъектив идеализм



1-жадвал

“Монизм”, “дуализм”, плюрализм тушунчаларини ифодаланиши

Онтологияда Борлиқдаги дастлабки ибтидонинг миқдорий характеристикаси
сифатида

Гносеологияда Билиш манбаининг миқдорий характеристикаси сифатида
Ижтимоий фалсафада Етакчи сиёсий кучларнинг ва ижтимоий омилларнинг миқдорий

характеристикаси сифатида

2-жадвал

Дунёни билиш масаласи

Агностицизм
Дунёни билиб бўлмайди

Релятивизм
Дунёни қисман билиш мумкин
ва у субъектив хусусиятга эга
(ҳақиқат доимо нисбийдир)

Дунёни билиш мукин

Қадимги давр
Антик давр скептицизми –
Пиррон, Секст Эмпирик

Софистика

Дунёнинг олий моҳиятларини
хотирлашга кўра билиш
мумкин – Афлотун
Дунёни ҳиссий ва ақлий
билиш орқали мушоҳада
қилиш мумкин – Арасту.

Ўрта аср

Уйғониш даври
Ренессанс скептицизми -
Монтень

Табиат (яратилган дунё)ни
билиб бўлади, лекин
Яратувчини умуман билиш
мумкин эмас.

Табиат (яратилган дунё)ни
билиб бўлади, лекин
Яратувчини умуман билиш
мумкин эмас.

Яратувчи ва у яратган дунёни
интеллектуал интуиция орқали
билиш мумкин – Николай
Кузанский.

Янги давр
Д.Юм
И.Кант

Позитивизм
Прагматизм

Дунёда билиб бўлмайдиган
нарсанинг ўзи йўқ, лекин ҳали
билинмаган нарсалар бор –
К.Маркс, Ф.Энгельс.



2-МАВЗУ. ҚАДИМГИ ЮНОНИСТОНДА ФАЛСАФАНИНГ
ЮЗАГА КЕЛИШИ

РЕЖА:

1. Қадимги Юнонистонда мифология ва илмий билишнинг дастлабки
элементлари.

2. Милетликларнинг табиий-илмий ва фалсафий таълимотлари.
3. Дастлабки ибтидо муаммоси ва содда диалектикаси.

Таянч сўз ва иборалар:

Биринчи асос, стихияли диалектика, содда материализм, гелозоизм,
апейрон, Милет мактаби, мифология.

Дарснинг мақсади: қадимги Юнонистон фалсафаси бўйича атрофлича
ва чуқур билимга эга бўлиш; юнон фалсафаси билан бошқа таълимотларни
қиёсий таҳлил қилиш; қадимги юнон фалсафаси бўйича талабаларнинг
дунёқарашини кенгайтириш; фалсафий матнларни таҳлил қилиш
кўникмаларини шакллантириш.

1. Даставвал илмий-фалсафий фикрлар эрамиздан олдин икки минг йил
аввал шакллана бошлаган. Қадимги шарқ давлатларида маданият, илм ва
ғояларнинг шаклланишида коҳинларнинг роли катта бўлган. Маълумки,
дастлабки илмий фикрларнинг шаклланишида Миср ва Бобилда аниқ фанлар
– астрономия, математика, тиббиётнинг ривожи ва уларнинг халқ ҳаёти
ҳамда ишлаб чиқариш билан чамбарчас боғлиқ бўлган илмий фикрлар Миср
ва Бобилда ўзига хос йўналишда, амалий характерда, ҳукмрон афсонавий
тасаввурлар анъаналарга боғлиқ холда ривожланган. Бу фикрлар ўз
ифодасини бадиий адабиётлар, афсона ва фольклорда топди. «Хўжайиннинг
қули билан суҳбати», «Арфис қўшиғи», «Ўз руҳи билан суҳбат» ва бошқа
асарлар бунга мисол бўла олади.

Қадимги Миср ва Бобилда илмий рационалистик фикрларнинг юзага
келиши туфайли оламнинг пайдо бўлиши ва унинг тузилиши тўғрисида
дастлабки содда тасаввурлар юзага келди. Ҳамма нарсаларнинг асосида
моддий элемент сув ётганлиги тўғрисидаги фикрларни учратишимиз мумкин.
Шунинг билан бирга қадимги Миср ва Бобилнинг олам тўғрисидаги
тасаввурлари аниқ фанлар ривожи ўз таъсирини кичик Осиёга ҳамда қадимги
Юнонистонда содда материалистик таълимотларнинг шаклланишига ўз
таъсирини кўрсатганлиги тўғрисида фикр юритмоқ даркор.

Юнон шаҳар — давлатлари қадимдан савдо ва саноат маркази бўлиб
келган. Улар туфайли маданий тараққиётга йўл очилган. Қишлоқ хўжалиги
ривожи, ҳунармандчилик, савдо муносабатларининг яхшиланиб бориши,
табиатни билишга, фан тараққиётига эҳтиёжни кучайтирди. Бунинг



оқибатида Юнонистонда физика, математика, адабиёт, фалсафа фанлари
вужудга келди ва тараққий этди. Қадимги юнон файласуфларининг
кўпчилиги мавжуд тузумга мансуб бўлганлар. Улар томонидан илгари
сурилган ижтимоий-сиёсий, педагогик ғоя ва таълимотлар шак-шубҳасиз
мамлакатдаги ижтимоий кучлар манфаати ва қарашларини ифода этган.
Лекин шунга қарамай, бу масалаларни ва айниқса, фалсафий қарашларни
ишлаб чиқишда улар шундай ғояларни илгари сурадиларки, натижада
мавжуд жамият доирасидан чиқиб кетадилар.

Қадимги юнон фалсафаси илоҳий билимлар, мифология, санъат
билан узвий боғлиқликда ривожланди. У даврда мифология фалсафанинг
манбаси, материали вазифасини ўтаган. Фақат эллинистик даврда, яъни
милодимиздан аввалги III асрда бир неча илмий соҳалар, аввало
математика ва тиббиёт фанлари алоҳида фан бўлиб, ажралиб чиқа
бошлади. Бироқ шундан кейин ҳам қадимги юнон фалсафаси нафақат ўз
соҳаси бўйича саволларга жавоб берибгина қолмай, балки математика,
тиббиёт, табиий ва ижтимоий фанлар оқим-ларига бўлинган бўлса-да,
мазмунига кўра, бир-бирига зид бўлган оқимларга бўлинади.

Юнонистонда дастлабки фалсафий моддиюнчилик таълимот
милоддан аввалги VII ва VI асрлар ўртасида Милет шаҳрида юзага келган.
Булар иониялик Фалес, Анаксимандр, Анаксименлардир. Адабиётларда
ёзилишича, Милет мактаби файласуфларини иониялик файласуфлар ҳам
деб аташган. Кичик Осиёнинг ғарбий қирғоғидаги Иония туманида юзага
келган барча фалсафий таълимотларни иония фалсафаси деб аташган. Иония
қадимги юнон дунёсида ижтимоий ва маданий жиҳатдан етакчи ўринни
эгаллаб келган. Иқлими юмшоқ, ери серунумлиги туфайли қишлоқ
хўжалиги яхши ривожланган ҳамда денгиз бўйида, савдо йўли чорраҳасида
жойлашганлиги учун ҳам ҳунармандчилик ва савдо-сотиқ анча ривожланган
эди. Ионияликлар Яқин Шарқ мамлакатлари билан савдо-сотиқни яхши
йўлга қўйганлиги туфайли илм-фан ва маданият тез равнақ топа бошлаган
эди. Иониядан чиққан файласуфлар нафақат Иония давлатида яшаб, ижод
қилибгина қолмай, балки бошқа шаҳар-давлатларда ҳам яшаб, ижод
қилганлар. Масалан, колофонлик Ксенофан Италия, Сицилияда, Пифагор
Юнонистоннинг Кротон шаҳрида, клазоменлик Анаксагор Афинада,
милетлик Фалес, Анаксимандр ва Анаксименлар Милет шаҳар —
давлатида яшаб ижод этишган.

Бу мутафаккирлар ўша даврдаги мавжуд тузумнинг илғор табақа
намояндалари сифатида ғайриилмий қарашларга қарши кураш олиб
бордилар. Қадимга Юнонистондаги илғор фалсафий таълимотлар қадимги
Шарқ мамлакатлари ҳамда Юнонистонда эришилган табиий билимлар
билан узвий боғлиқликда мафкура майдонига кириб келди. Шу боис юнон
файласуфлари айни чоғда савдогар, сайёҳ, сиёсий арбоб ва ҳар томонлама
баркамол табиётшунос олимлар эди.

2. Милоддан аввалги VIII-VI асрларда Кичик Осиё, Ўрта денгиз
қирғоқларидаги Милет ва Эфес шаҳарлари Шарқ ҳамда Ғарб халқлари



ўртасида савдо, иқтисодий, маданий муносабатларда муҳим роль ўйнади.
Шунга кўра Милет ва Эфес шаҳарлари юнон фалсафасининг бешиги бўлди.

Милет материалистлари ўз фалсафий қарашларини табиий-илмий
тушунчалар билан ифодаладилар, у замонда фалсафа ва бошқа билимлар
ажралмаган ҳолда, бир бутун таълимот шаклида намоён бўлган эди.

Юнон фалсафасининг асосчиси Фалес милоддан аввал 624-547
йилларда яшаган бўлиб, у математика, астрономия, метеорология, физика
билимлари тараққиётида кўп хизмат қилди. Асоий асарлари: “Биринчи
бошланғичлар ҳақида”, “Қуёшнинг тутилиши ҳақида”, “Тенг ҳаракат
ҳақида”, “Денгиз астрологияси”. Қадимий Юнонистонда «етти дононинг
бири» ҳисобланиб, шуҳрат қозонган Фалес Мисрдаги билим ва тажрибани
ўрганиб, элементар геометрияни асослади. Бобилликларнинг астрономик
тасаввурларини ривожлантириб қадимий юнон астрономия фанига асос
солди, олдиндан қуёш тутилишини айтиш қоидаларини ҳисоблаш усулини
ишлаб, таърифлаб берди. У дунёнинг, борлиқнинг негизи сув деб билди.
Чунки унинг кўз олдида сувнинг ҳайвонот, наботат ва инсоният ҳаётида ҳал
этувчи аҳамияти гавдаланар эди. Фалес денгизнинг кема, савдо-сотиқ
ишлари, дарё, масалан, Нилнинг, деҳқончиликдаги муҳим аҳамиятини кўрар,
мушоҳада этар, айниқса ёмғирнинг ҳаётбахш хислати уни ҳайратга солган
эди. Шунинг учун у ҳамма нарса сувдан пайдо бўлади ва ҳамма нарса сув
шаклига қайтади дейди.

Қадимги юнон файласуфларидан бири Анаксимандр (милодгача 610-
546 йй.) кўп дунёлар бор деб тахмин қилиб, ҳайвонларни қуёш таъсирида
намликдан келиб чиққан деб тушунтиришга уринган ҳамда дастлабки
ҳайвонлар аввало сувда яшаган, сўнгра қуруқликка чиқиб, турмушини
ўзгартирган деб фараз қилган. Асосий асарлари: “Табиат ҳақида”, “Ер
харитаси”, “Глобус”, лекин асарлари бизгача етиб келмаган. У инсон
балиқдан пайдо бўлган деган фикрни баён этган.

Анаксимандр қуёш соатини ихтиро қилиб, гномон номли астрономик
асбоб ясаган, осмон сфераси доираси моделини тузган ҳамда биринчи бўлиб
Юнонистоннинг географик харитасини чизган. Чуқур фикр эгаси
Анаксимандр ҳамма нарсаларнинг бошланиши «апейрон», номуайян, яъни
конкрет бўлмаган, умумий модда, материя деб ҳисоблаган. У Фалесдек
конкрет нарса, предмет, муаян моддани эмас, балки умумий «апейрон»ни
ҳамма конкрет ашёларнинг илдизи деб ҳисоблаган. Анаксимандрнинг ушбу
фикри фалсафий тафаккур ривожида муҳим қадам эди.

Фалеснинг дўсти, Иониялик мутафаккирлардан бири Анаксимен (588-
525 йилларда яшаб ижод этган) оламнинг, борлиқнинг илдизи ҳаво деб
ҳисоблаган. Асосий асари: “Табиат ҳақида” – бизгача етиб келмаган. Дунё
ҳадсиз кўп, унда туғилиш ва йўқ бўлиш доимийдир. Ҳамма вақт нимадир
туғилади ва нимадир йўқ бўлиб туради, бу азалий айланишдир. Табиат
ҳодисаларидаги ушбу ўзгариш абадийдир. Унингча, ҳавонинг қуюқланиши
ва суюқланиши табиий ходисалар асосидир, суюқланиш-тебраниш ҳавони
ўтга, оловга, қуюқланиш эса шамолга, булутга, кейин сувга, ерга, оқибатда
тошга айлантиради.



Шундай қилиб, Иониялик мутафаккирлар ранг-баранг дунё
ходисаларининг бирлигини ё сувда, ё апейронда, ё ҳавода деб тушунтиришга
интилганлар. Шунинг учун уларни содда материалистлар деб аташган.
Улар томонидан танланган ибтидолар моддий асосга эга бўлиб,  руҳланган
эди. Айни вақтда Фалес ҳам, Анаксимандр ҳам, Анаксимен ҳам ўз даврида
машҳур табиатшунос бўлганлар, фалсафий ва табиий-илмий билимлар бир
бутун таълимот бўлиб, ҳали алоҳида ажралмаган ҳолда вужудга келган эди.
Нарса ва ходисаларнинг сабабини дунёнинг ўзидан излаш ва топиш лозим
деганлар. Табиий билим куртаклари унинг ривожи йўлида хизмат қилади.
Иония материализимнинг тарихий ижобий роли ҳамда хизмати мана
шулардан иборатдир.

3. Фалес биринчи ибтидони сувда кўрган. Сув – ақлли ва “илоҳийдир”.
Дунё руҳлар билан қоим, унда худолар кўп. Ҳамма мавжуд нарсалар
руҳланган. Унинг гелозоизми шундан иборат бўлган. Айнан худо ва руҳлар
ҳаракатнинг манбаи ҳисобланади, чунки улар дунёни ҳаракатга
келтирадилар, масалан, магнит руҳга эга, чункпи у темирни ўзига тортади. Ер
– сувда сузиб юради, Қуёш ва бошқа самовий жисмлар сувнинг
парланишидан озуқа оладилар. Илоҳий коинот тафаккур (логос)дан иборат –
у Зевснинг ўғлидир.

Анаксимандрнинг апейрони абадий, доимо ёш ибдидодир. У ноаниқ
чексиз ибтидодир. Апейрондан икки бир бирига зид жуфтликлар ажралиб
чиқади: иссиқ ва совуқ, намлик ва қуруқлик; уларнинг турли меъёрий
қўшилишидан тўрт асосий стихиялар туғилади: Ҳаво, Тупроқ, Сув ва Олов,
булардан бутун дунё ташкил топади.

Дунёвий борлиқ ўзидан дунёларни пайдо қилган. У абадии ўзгаришда
бўлади ва кейинчалик уларни ўз қаърига тортади, беҳисоб дунёларнинг
яратилиши ва емирилиши тарихи билан туғилган. У шунингдек, юлдузлар,
Қуёш ва Ой ҳалқаларининг ҳаракати орқали осмон ва жисмларининг бир
кеча-кундузлик ҳаракати тўғрисидаги таълимотни илгари сурган. Ер дастлаб
сув билан қопланган бўлиб, осмон олови таъсирида сувнинг бир қисми
буғланиб, қуруқлик пайдо бўлган. Бу буғланишлар шамолнинг эсишини
келтириб чиқаради. Шамол Қуёш ва Ой ҳалқаларининг айланиши
сабабчиси бўлган ва худолар оламнинг пайдо бўлиши, унинг
ривожланишида иштирок этишмаган. Фалес каби у ҳам жон моддий дейди,
чунки жоннинг ҳаракати ҳавога ўхшашдир.

Борлиқ тўғрисида Анаксимандр илгари сурган таълимотни унинг
замондоши, шогирди Анаксимен давом эттирди. Анаксимен Моддий олам
ва ундаги жисм ҳавонинг қуюқлашишидан сув, ер, тошлар ва ҳ.к.дан
ташкил топса, сийраклашишидан эса олов пайдо бўлади. Ер ясси, у Қуёш ва
бошқа сайёралар сингари ҳавода сузади. Ҳаракатсиз ердан фарқли ўлароқ,
улар коинот ёрдамида ҳаракатга келади. Фалес сингари Анаксимен осмон
жисмлари «ернинг табиатига ўхшаш»дир, дейди. Осмон ёритгичлари,
дейди у, ердан қуйидаги тартибда жойлашган: ердан намлик кўгарилади,
кўтарилган намлик сийраклашиб оловга айланади, юқорига кўтарилган



оловдан осмон ёритгичлари пайдо бўлади. Бошқа ҳамма нарсалар ана шу
моддий унсурлардан пайдо бўлган.

У Анаксимандр сингари ҳаракатнинг абадийлиги ҳақида гапиради.
Ҳаракат туфайли жисмлар ўзгариб туради. Анаксимен материянинг етти
шакли ҳақида фикр юритади. Булар олов, эфир, ҳаво, шамол, булут, сув, ер
ва тошлардир. Ҳавонинг сийраклашиши иссиқликни келтириб чиқарса,
қуюклашиши эса совуқпикни келтириб чиқаради. Ҳавонинг қуюқлашиши
ва сийраклашиши тўғрисидаги таълимот ҳавонинг моддийлигини яна бир
карра исботлайди. У жон ҳақида гапириб, «Жон — бу ҳаво. Жон, яъни ҳаво
танимизни бамисоли чексиз ҳаво билан бутун коинотни ўраб, саклагани
каби сақлаб туради», — деган Анаксимен.

Анаксимен дастлабки элемент саналмиш ҳавонинг чексизлиги ва
оламнинг сон-саноқсизлиги тўғрисидага фикрни қўллаб-қувватлайди.
Анаксименнинг космологик таълимоти ўзига хос характерга эга. Унинг
фикрича, сон-саноқсиз оламлар вақт-вақти билан алмашиниб туради, яъни
оламлар пайдо бўлади, сўнгра емирилади, кейин яна пайдо бўлади ва ҳ.к.

Анаксимен биринчи бўлиб ҳаракатсиз юлдузлар билан сайёралар
ўртасида фарқ борлиги тўғрисида гапиради. Осмон жисмларининг
жойланиши тартиби тўғрисида Анаксимандрга нисбатан тўғрироқ фикрни
илгари суриб, Ерга нисбатан яқинроқ турадиган Ой, Қуёш, кейин юлдузлар
жойлашган дейди. У Қуёшнинг тутилиши тўғрисида фикр юритиб, Ой,
Қуёш билан Ер ўртасига тушиб қолганда Қуёш тутилади, деб айтган.

Анаксимен шунингдек, давримиз таълимотига яқин турган об-ҳаво
ҳодисалари тўғрисидаги фикрларни ҳам илгари сурган. У шунингдек, қор
ва дўл ёғиш тўғрисида ҳам фикр юритган. Булутдан пайдо бўлган ёмғир
совугач, дўлга айланади. Ҳавонинг сув билан аралашишидан қор пайдо
бўлади. Момақалдироқ ва чақмоқ шамолнинг булутларни ёриб ўтиши
орқали содир бўлади, дейди. Ранг-баранг ёйлар (камалак) эса Қуёш баъзан
Ой нурларининг зич булутга тушишидан пайдо бўлади. У стихияли
моддиюнчи, содда диалектик файласуф сифатида худони оламнинг
сабабчиси, деган фикрни мутлақо рад этиб, нарсаларнинг сабабчиси
чексиз ҳаво, деб таъкидлайди. Лекин шу билан бирга Анаксимен
худоларни мутлақо инкор этмайди. Худоларнинг ўзлари ҳам ҳаводан
тузилган, дейди. Анаксимен бошқа антик-юнон файласуфлари сингари
материянинг илоҳийлашгани тўғрисида фикр юритган. Анаксимен
худоларнинг табиат билан бир нарса дейиши пантеизмдан иборатдир. Бу
ҳақда Цицерон шундай ёзади: «Худо ҳаво экан, у пайдо бўлади.
Анаксименнинг ҳавоси, Анаксимандрнинг апейрони сингари
илоҳийлашган, у ўлмас ва йўқ бўлмасдир». Шундай қилиб, Милет
мактабининг намояндалари борлиқ, ҳаракатнинг моҳияти, яккалик ва
умумийлик ўртасидаги алоқалар тўғрисидаги масалаларни илгари суришга
ҳаракат қилдилар. Лекин бу барча масалалар ва содда диалектика
даражасида қўйилган ва ҳал этилган.

Милетликлар шунингдек, ўзлари қабул қилган қарорларини
қатъий— методологик қимматини яхши ҳис қилганлар. Улар қидирган



умумийликни ҳиссиётдан етарли даражада мавҳумлашмаган шаклда ифода
этганлар. Гарчанд милетлик файласуфлар ҳаракатнинг моҳияти тўғрисидаги
масалани қўйган бўлсалар-да, Арасту айтганидек, ҳаракатнинг манбаини
кўрсата олмаганлар.

Такрорлаш учун савол ва топшириқлар

1. Дастлабки дунёга яхлит муносабат қандай бўлган?
2. Қадимги Юнонистон афсоналарида нималар акс эттирилган?
3. Дастлабки ибтидо муаммоси қандай ечим топган?

Амалий машғулот учун саволлар

1. Қадимги Юнонистонда мифология ва илмий билишнинг
дастлабки элементлари.

2. Милетликларнинг табиий-илмий ва фалсафий таълимотлари.
3. Милетликларнинг дастлабки ибтидо муаммоси ва содда

диалектикаси.

Мустақил таълим учун вазифалар

1. Милет фалсафий мактаби файласуфлари таълимоти бўйича слайд
тайёрланг ва тақдимот қилинг.

2. Милетликларнинг биринчи ибтидо масаласини ечимига оид ижодий
иншо ёзинг.

3. Фалес, Анаксимен ва Анаксимандр таълимотлари бўйича интернет
материалларини тўпланг ва тақдимот қилинг.

Глоссарий

Мифология – афсоналар ва асотирлар ҳақидаги таълимот. Қадимда
фалсафани манбаси, материали вазифасини ўтаган.

Милет мактаби – милоддан аввалги VII ва VI асрлар ўртасида вужудга
келган, уларнинг вакилларини иониялик файласуфлар ҳам деб аташган.

Иония фалсафаси – Иония туманида юзага келган барча фалсафий
таълимотларни иония фалсафаси деб аташган.

Бошланғич ибтидо – биринчи ибтидо, асос, негиз деган маъноларни
англатади.

Апейрон – номуайян, яъни конкрет бўлмаган, умумий модда, материя
ҳисобланган.

Гелозоизм – ҳамма мавжуд нарсалар руҳланган.
Стихияли диалектика - Милет мактабининг намояндалари борлиқ,

ҳаракатнинг моҳияти, яккалик ва умумийлик ўртасидаги алоқалар
тўғрисидаги масалаларни илгари суришга ҳаракат қилдилар.

Содда материализм - Иониялик мутафаккирлар ранг-баранг дунё
ходисаларининг бирлигини ё сувда, ё апейронда, ё ҳавода деб тушунтиришга
интилганлар.

1-илова
Илк антик давр фалсафаси мактаблари

Афина мактаби

Анаксагор
Левкипп-
Демокрит
атомизми

Эмпедокл



2-илова

3-илова
Илк антик давр фалсафасининг хронологик чегаралари

Мил.авв. 600 й.                                    500 й.                        400 й.

Суқротгача
бўлган

фалсафа

Милет мактаби

Фалес

Анаксимандр

Анаксимен

Пифагор
мактаби

Пифагор

пифагорчилар

Элей мактаби

Ксенофан

Парменид

Зенон

Иония
фалсафаси

Италия
фалсафаси



4-илова
Анаксимандр космогонияси

Фалес
Мил.авв. 625-547 йй

Гераклит
Мил.авв. 544-480 йй

Анаксимандр
Мил.авв. 610-546 йй

Анаксимен
Мил.авв. 588-525 йй

Пифагор
Мил.авв. 580-500 йй

Анаксагор
Мил.авв. 500-428 йй

Парменид
Мил.авв. 504-? йй

Ксенофан
Мил.авв. 565-473 йй

Демокрит
Мил.авв. 460-370 йй

Зенон
Мил.авв. 490-430 йй

Эмпедокл
Мил.авв. 490-430 йй

ОЛОВ

ҚУРУҚ

ҲАВО
СОВУҚ

СУВ

НАМЛИК

ТУПРОҚИССИҚ

АПЕЙРОН



5-илова
Анаксимандр космологияси

6-илова
Анаксимен комогонияси

ЭФИР
ОЛОВ

ҲАВО
ШАМОЛ

БУЛУТ
СУВ

ТУПРОҚ
ТОШ

- сийраклашиш (иссиқ)
- зичлашиш (совуқ)

ҚУЁШ

ЮЛДУЗЛАР

ОЙ

ТУПРОҚ



1-жадвал

Антик давр фалсафасининг вужудга келиши

Даври Вақти мазмуни
Афсона Милоддан аввалги XVIII-IX

асрлар
Олимпияликларгача ва
олимпиаликлар даври
афсоналари

Фалсафадан олдинги давр Милоддан аввалги IX-VII
асрлар

Гомер, Гессиод
орфикларнинг етти
афсонавий донишмандлар
ҳақидаги асарлари,
афоризмлари (гномлари)

Фалсафа Милоддан аввалги VI
асрдан бошлаб

Фалес таълимотидан
бошлаб

2-жадвал

Антик фалсафанинг ривожланиш даврлари

Даври Вақти
Юнон фалсафасининг илк даври Милоддан аввалги VII аср – V аср ўрталари
Мумтоз юнон фалсафаси Милоддан аввалги V асрнинг ўрталари - IV

аср бошлари
Юнон-рим фалсафасининг эллин даври Милоддан аввалги IV асрнинг иккинчи

ярми – милодий 529 йил

3-жадвал

Милет мактаби

Исми Яшаган даври
Фалес Тахминан милоддан аввалги 625-547 йй.
Анаксимандр Тахминан милоддан аввалги 610-546 йй.
Анаксимен Тахминан милоддан аввалги 588-525 йй.
шогирдлари Милоддан аввалги 496 йиллар, Милетнинг

форслар томонидан ишғол қилинишига
қадар.



3-МАВЗУ. ГЕРАКЛИТНИНГ СОДДА МАТЕРИАЛИЗМИ
ВА СТИХИЯЛИ ДИАЛЕКТИКАСИ

РЕЖА:

1. Гераклитнинг «Олов»и - космоснинг субстанционал ибтидоси.
2. Гераклит диалектикаси.
3. Гераклит “логос” ва жон ҳақида ва унинг билиш назарияси.
4. Гераклитнинг ижтимоий-ахлоқий қарашлари.

Таянч сўз ва иборалар:

Логос, детерминизм, нисбийлик, борлиқнинг оқувчанлиги, гармония,
донолик, зиддиятлар бирлиги ва кураши, диалектика, стихия.

Дарснинг мақсади: Гераклит фалсафаси бўйича атрофлича ва чуқур
билимга эга бўлиш; Гераклит фалсафаси билан бошқа таълимотларни
қиёсий таҳлил қилиш; Гераклит фалсафаси бўйича талабаларнинг билимини
кенгайтириш; фалсафий манбани таҳлил қилиш кўникмаларини
шакллантириш.

1. Ионияликларнинг дунёқарашини давом эттирган  эфесслик Гераклит
(милодгача 530-470 йилларда яшаган) оқсуяк аристократлар табақасидан –
Коридлар уруғидан бўлгани учун Эфесс ҳокимлари – басилевс унвонини
олиши керак эди, бироқ у ушбу унвоннинг биродарига берилишини лозим
топган. У ўз ҳаётини илмга бағишлаган олим сифатида жаҳонга танилган.

Гераклит асарларидан бизгача фақат «Табиат тўғрисида» номли
китобининг 130 фрагменти-парчаси етиб келган. Ушбу парчалардан унинг
дунёқараши ҳақида маълум тасаввурга эга бўлиш мумкин.

Оламнинг илдизи, ҳамма табиий ходисаларнинг негизи олов, барча
нарса оловдан пайдо бўлади, сўнгра оловга қайтади: «Ҳамма нарсадан бир
бутун бўлган оламни худолардан ҳам ҳеч ким ва одамлардан ҳам ҳеч ким
яратмаган. Балки қонуниятли тарзда алангаланадиган ва қонуниятли тарзда
ўчадиган абадий барҳаёт олов бўлиб келган, ҳозир ҳам шундай ва бундан
кейин ҳам шундай бўлади».

Гераклитнинг Қадимги Юнонистонда фалсафани ривожлантиришда
тутган ўрни ва аҳамияти шундаки, у ўзидан аввал ўтган файласуфлар Фалес,
Анаксимандр ва Анаксименлардан фарқли ўлароқ диалектика масалаларини
ишлаб чиқди. Милет мактабининг номояндалари фалсафий масалаларни
астрономия ва физикага нисбатан мустақил ҳолда кўрмаганлар. Гераклит
ёзиб қолдирган асарларидан афсуски, 130 парчаси бизгача етиб келган. Бу



парчалар бизга ажойиб мутафаккир дунёқарашининг баъзи бир асосий
хусусиятларини билиб олишимизга ёрдам беради.

Мазмунан нияҳоятда оригинал ва тил жиҳатидан ширали, мазмунан
бой, ихчам ҳажмдаги Гераклит асарлари ҳаммага ҳам тушунарли эмас эди.
Чунки у ҳаётга ишончсизлик руҳида қарарди. Фикримизнинг исботини 20-
парчада кўришимиз мумкин. Гераклит туғилишга бахтсизлик ҳодисаси
сифатида қарайди. “Туғилганлар яшашга интиладилар, шунинг учун ўлим
деган сўзнинг ўрнига хотиржам бўлиш ва туғилган болаларни ўлимга
қолдирадилар”. У жамиятдаги ва табиатдаги тўхтовсиз ўзгаришларни
кузатиб борди ва улар сирларини била бошлади. Гераклит оламнинг асосига
олов унсурини қўяди. Қадимги халқлар учун олов, тупроқ, сув, ҳаво сингари
моддий бўлган. Кишилар олдин олов – бу моддий жисм бўлмай, балки
оксидланиш жараёнини бузиб, ундан иссиқлик ва ёруғлик ажралиб
чиқишини билишмаган. Лекин қадимгилар олов унсурини сув, ҳаво,
апейронга нисбатан серҳаракатчан ва ўзгарувчанлигини билишган. Худди шу
нарса унинг эътиборини ўзига тортган оловнинг субстанционал асосга эга
эканлигини уқтиради. Уни олтин билан солиштириб, жисмларни эса
маҳсулотлар билан таққослайди. “Ҳамма нарса оловга алмаштирилади ва
олов ҳам ҳамма нарсага, бамисоли олтин маҳсулотларга алмашинганлиги
каби маҳсулотлар ҳам олтинга алмашилади. Гераклит олони нафақат
оламнинг асосини ташкил этувчи моддий ибтидо деб билибгина қолмай,
балки ундан ҳамма нарса пайдо бўладиган асос, деб уқтиради. Оловдан
оламнинг пайдо бўлишини Гераклит пастга қараб ҳаракат”, деб билган.

Гераклит космогонияси бизгача уч хил кўринишда етиб келган,
Климент фикрича, олов, сув, ҳаво ҳам уруғдан пайдо бўлган. Зевс  йўқ
бўлган, бироқ уруғ қолган. Бу уруғдан ер, осмон ва иккисининг ўртасида
жойлашган барча нарсалар ҳам пайдо бўлган. Плутархнинг фикрича, олов
ҳавога айланади. Милодимизнинг иккинчи асрида яшаб ижод қилган
файласуф Марк Аврелий Гераклит космогониясини бутунлай бошқача
тушунтиради. “Ернинг ўлимидан сув туғилади ва қайта оловга айланиши
лозим”, Гераклитнинг олами абадий эмас. “Пастга ҳаракат”  вақти-вақти
билан “юқорига ҳаракат” ҳаракат билан алмашинади. Оловнинг
қуйуқлашишидан барча гарса пайдо бўлса, сийраклашувидан яна оловга
айланади. Бу дунёвий олов вақти-вақти билан ёниб, ўчиб туради.

2. Гераклит оловнинг ерга, сувга, ҳавога айланишини ва аксини
таърифлаб, дунёни доимий ҳаракатда, ўзгариш жараёнида кўради.

Гераклит тўхтовсиз ўзгаришларнинг асосий сабабини табиатдаги
қарама-қаршиликлардан деб билади. Бир хиллик ҳар хиллик, ҳамоҳанглик ва
нооҳанглик кабилардан бирлик ҳосил бўлади, бирликдан ҳамма, ҳар хиллик
ва бир хиллик ташкил топади, турмушда тирик ва ўлик, уйғоқ ва уйқудалик,
ёшлик ва қарилик биргадир. Нарсалар доимо ўзаро бир-бирига ўтиб, ўзгариб
туради. «Совуқ иссиқ бўлур, иссиқ совуқ бўлур, ҳўл қуруққа, қуруқ ҳўлга
айланур. Нифоқлашувчи қўшилиши, тарқалувчи уюшиши, ажойиб хилма хил
оҳанглилик ҳамоҳанглиликни кураш жараёнида пайдо қилур». Гераклит
қарама-қаршиликлар кураши ва бирлигини яхши тахлил этди, шунинг учун



ҳам у борлиқни чуқур тушунишга, тасаввур этишга ундади. «Баҳо
бебаҳоликдан, бебаҳолик баҳоликдан, улар бир-бирини ўлими билан яшайди,
бир-бирини яшаши билан ўлади, ҳаёт ҳаракати ўзгариши билан ҳаёт, ҳамма
нарса ҳаракатда ўзгаришдадир, бир дарё сувига икки марта чўмилиш мумкин
эмас, чунки дарёда тинимсиз янги-янги сувлар оқиб туради». «Денгиз суви
ҳам тоза, ҳам тоза эмас. У балиқларга даво, ҳаётбахш бўлса, инсонларга
ичиш учун ярамайди ва зарарлидир». «Энг келишган маймун инсон зотига
нисбатан хунукдир». «Эшакка хашак олтиндан аъло турур». «Табиат қарама-
қаршиликка интилади, лекин бир-бирига ўхшашлик эмас, ҳамоҳанглик
туғдиради. Масалан, инсон индивидларни табиат қарама-қарши жинслардан,
эркак ҳам аёллардан тузган, демак, қарама-қаршиликларнинг курашидан
яратган, бир хил жинслардан эмас. Санъат ҳам худди табиатга ўхшаш
қарама-қаршиликлардан, турли оҳанглиликлардан ташкил топади.
Рассомликда қора қизил, сариқ, оқ бўёқлар аралашмасидан оригинал
фойдаланилади. Мусиқада юқори, қуйи, турли овозлардан оҳанг, куй, ашула
ҳосил бўлади. Унли ва ундош ҳарфлардан сўзлар ташкил этилади.
Гераклитнинг юқоридаги қоида, ибора ҳикматларидан стихияли
диалектиканинг содда, аммо жуда тўғри, чуқур ифодасини ўқиймиз.
Қарама-қаршиликлар бирлиги ва кураши, ҳаракат, ўзгариш намуналари яққол
баён этилганини билиб оламиз ҳамда оламдаги нарса ва ҳодисаларга
нисбийлик нуқтаи назаридан қараш зарурлигини аниқ кўрамиз. Бу чуқур
фалсафий қоидалар Гераклитнинг фалсафа тарихидаги улуғ хизматини яққол
кўрсатади.

Гераклит диалектикаси тўхтовсиз ўзгаришлардан иборат. Ҳаракат
моддий олам доирасида асосан дастлабки унсурлар олов, ҳаво, сув ва
тупроқнинг айлана ҳаракатидан иборат. Шундай қилиб, Гераклит оламда
турғунлик ва ҳаракатсизликни инкор этади. Чунки турғунлик ва осойишталик
ўлимнинг хусусиятидир, дейди. У ҳамма нарса ҳаракатда деб билади.

Ҳаракат ҳаёт жараёнининг энг умумий характеристикасини ташкил
этади. Ҳаракат бутун табиатга, барча жисм ва ҳодисаларга тааллуқлидир.
Ҳаракатнинг умумийлиги тўғрисидаги тезиси абадий ҳаракатдаги жисмларга
ҳам тегишлидир. Абадий ҳаракат бу абадий ўзгаришдир. Арастунинг
шаҳодат беришича, Гераклит шундай деган: “Қуёш нафақат ҳар куни янги,
балки Қуёш тўхтовсиз янгиланиб туради”. Ҳамма нарса доимо ўзгариб
туради. Вужудга келиш фақат қарама-қаршиликнинг бирлиги билан бўлиши
мумкин. Гераклитнинг тушунишича, вужудга келиш ҳар бир нарсанинг бир
ҳолатдан иккинчи ҳолатга тўхтовсиз ўтиб туриши орқалидар.

Шундай қилиб, Гераклит фикрича, ҳаёт ва ўлим, кун ва тун, қарма-
қаршиликнинг бирлиги мисолида яхшилик ва ёмонлик биргадир, дейди у.
Гераклит ернинг атмосферада буғланиши ва уни сув сифатида ерга
қайтишини ва ҳатто борлиқ ёки йўқлик умумийликнинг бирлиги ҳамда ўзига
хослиги, нарсалар ўртасидаги қарама-қаршиликлар бирлигининг мисоли
тариқасида келтирилади. Қарама-қаршилик, Гераклит фикрича, абадий
курашда бўлади. “Кураш бировларни худолар, бошқаларни инсонлар, бир
хилларни қул, бошқаларни эса эркин кишилар қилиб яратган”, дейди. Бундан



Гераклит кишилар ўртасидаги уруш ва жанжалларни тарғиб қилиб келди,
дейиш нотўғридир. Гераклит таълимотича, табиатдаги нарса ва
ҳодисаларнинг турли-туман бўлишининг сабаби, оловнинг абадий
ҳаракатидан ва ўзгаришларидандир. Олов шунингдек, инсон онгининг келиб
чиқиши сабабидир.

3. Гераклит табиат ҳодисаларидаги қаршилик, кураш ва зиддиятлар
қўшилишини Логос - қонуният деб атайди, табиат яширинишни севади
ҳамда кишилар уни билиб олиб иш қилишлари лозим деб ҳисоблайди.
Оламни билишда инсон сезги аъзолари воситасида табиатдан таъсирланиб,
инсон ўз тафаккури, фикри мезонида уни ўлчаши ва билиши керак, чунки
тафаккур буюк ва доно, шунинг учун ҳам у табиатни кўради ҳамда табиатга
қулоқ солади, табиатни тинглайди, уни ўрганади, ҳақиқатни ундан очади,
шунга мувофиқ амал қилади. Гераклит тафаккурнинг ролини юқори баҳолаб
оламни, космосни кўриб эшитиб, мушоҳада этиб текшириш кераклигини ҳам
тасдиқлайди. Фикрлаш тафаккурдаги улуғ афзаллилик ҳам донолик,
ҳақиқатни сўзлаш, табиатга қулоқ солиб, табиатга мувофиқ иш кўришдир.

Унинг фикрича, кишилар руҳияти ва онги уларнинг танасига боғлиқ.
Инсон онги оловнинг ўзгарувчан ҳолатидир ёки оловнинг бир
кўринишидир. Бироқ психик ҳодисаларни ва онгни тушуниш теран
мазмунга эга. Аммо Гераклит онгнинг ўзига хос хусусиятини тушунмай,
онгни материя билан бир нарса, деб тушунди.

Гераклит таъкидлайдики, барча нарсаларнинг ҳаракатда ва тўхтовсиз
ўзгаришда бўлиши уларнинг мавжудлигига зиддир, чунки ҳаракатдаги ҳар
бир предмет айни вақтнинг ўзида мавжуд эмас. Гераклитнинг бу
таълимотига Аристотел эътироз билдириб шундай дейди: «Бироқ бир нарса
бир вақгнинг ўзида ҳам мавжуд бўлиши ва бўлмаслиги мумкин эмас».
“Денгиз суви, — дейди Гераклит, - баъзи бир тирик мавжудот учун тоза
бўлса, бошқа тирик мавжудот учун яроқсиз бўлиши мумкин. Кишиларнинг
ишлари ва хатти-ҳаракатлари нисбийдир. Гераклитнинг қарама-қаршилигига
маълум даражада мавжудлик, қарама-қаршиликлар бирлиги, мутлақ ва
нисбийлик ғоялари тааллуқли эди. Гераклит ўзгаришлар манбаи тўғрисида
гапириб, тараққиётнинг илгарилаб боришини тушунмади. Унинг фикрича,
тараққиёт доира ичида қайтарилиб туради. У ривожланишнинг
сакрашсимонлигини, миқдор ўзгаришдан сифат ўзгаришга томон ўтишини
кўра билмади. У қарама-қаршиликни бир тартибга солувчи, уни бошқариб
турувчи қонунни яратди. Бу қонун Логос қонунидир. Логос, унинг
фикрича, моддий дунё қонунидир. Рус файласуф олими А. Н. Чанишев
Логос ҳақида шундай дейди: «Логос — бу сўз. У ҳар қандай сўз эмас,
балки ақлли сўздир». Гераклитнинг логоси объектив оламнинг қонунидир.
У тартиб ва ўлчов тамойилдир. Логос оловнинг бошқа кўринишидир».

Ҳиссиётимиз учун олов модда бўлса, ақ учун олов логос, яъни ақлли
сўздир. Оловнинг логос кўриниши ақлли ва илоҳийдир. Барча кишилар
учун умумий бўлган бу қонун илоҳийдир, дейди у. Гераклитнинг «инсонлар
қонуни» ягона қонундан озуқа олади. У илоҳий, ўз хоҳишига кўра
ҳукмронлик қилади ва ўзига бўйсундиради. Кишилар у билан доимо



муносабатда бўлишларига қарамай, уларнинг кўпчилиги бир-бирларидан
логослари (ақллари) билан фарқ қилишади. Гераклит нега шундай бўлди?
— деб ўзига савол беради. Ўзининг бу саволини 107 ҳикмат (афоризм)да
қуйидагича изоҳлайди: «Дағал танага эга бўлган кишиларнинг кўзлари ва
қулоқлари ёмон гувоҳдир».

Бу билан Гераклит ҳиссий билишни номукаммал билим деб, ақлий
билимни эса ҳиссий билимдан устун қўяди. Лекин Гераклит ҳиссий
билимни мутлақо инкор этмайди, балки жони дағал бўлган, яъни олов
элементи кам бўлган кишиларнинг ташқи ҳиссиётлари ҳақиқий билим
бера олмайди, деб уқтиради.

Бундан қуйидагича хулоса чиқариш мумкин: «...масала ташқи
ҳиссиётда бўлмай, балки бу ҳиссиётларни қабул қилаётган кишиларга
боғлиқ. Жони нафис бўлган кишиларнинг ташқи ҳиссиёти ҳақиқий билим
беради. Бироқ ҳиссиёт, Гераклит фикрича, жисмларнинг табиати ҳақида
тўлиқ ва узил-кесил билим бера олмайди. Тўлиқ билимни фақат тафаккур
бера олади, дейди у. Аммо Гераклит тафаккурни билим фаолияти, яъни
жони дағал бўлмаган истеъдодли кишилар билими, фаолияти, ҳақиқий
бўлади», дейди. У 112-фрагментда «тафаккур буюк устунлик ва
донишмандликнинг мазмуни, ҳақ гапириши ва табиат овозига қулоқ
солиши, унга мувофиқ муносабатда бўлиши лозим», — деб ёзган.

Оқиллик ҳақиқатдан йироқ бўлган барча қарашларни рад этади ва
улардан юз ўгиради. Гарчанд, кўпчиликка ҳақиқий билим насиб эта
бермайди, чунки кўпчилик оламни бошқарувчи «логосни билмаслиги
муқаррар, деб ҳисоблайди у. Барча кишиларда ҳақиқатни билиш қобилияти
бор, имкониятда ақл ато этилган, дейди. Ўзининг бу фикрини 116-
фрагментда қуйидагича ифодалайди: «Барча кишиларга ўзини билиш ва
фикрлаш ҳуқуқи берилган. Гераклитнинг фикрича, «Табиатан қуруқ онг энг
оқил ва энг олийдир ва аксинча, маст кишининг жони ҳўлдир».

Кишилар табиатан тенгдирлар. Лекин улар реал имкониятдан
фойдаланишда тенг эмасдир. Кўплари логос бўйича яшамайдилар,
ўзларининг фикрларича яшайдилар. Бундай кишиларнинг ҳаёти
болаларнинг ўйинига ўхшайди. Улар ўз хоҳишларининг қулидирлар. Бахт
тананинг фароғатидан эмас, балки тўғри фикрлаш, тўғри гапириш ва
табиатга мувофиқ ҳаракат қилмоқ, унга қулоқ солмоқан иборатдир.

4. Гераклитнинг ижтимоий воқеликка қараши «антидемократик»
характерда бўлган, у қулдор аристократ табақа манфаатларини ифодалаган,
аммо унинг фалсафий таълимоти жамиятнинг илғор ривожланиши йўлида
хизмат қилган.

Гераклит балоғатга етган чоғида Яқин Шарқда форслар ҳукмдорлик
қилар эди. У зодагонлар оиласида дунёга келганлиги учун сиёсий
қарашлари ҳам зодагонларга хос эди. Унинг сиёсий қарашлари «Табиат
ҳақида» асаридан келтирилган айрим парчаларда ўз ифодасини топган.
Масалан, 104-парчасида у ўз қавмидан чиққан демократик раҳбарлар
ҳақида шундай ёзади: «Уларнинг ақли ёки фикрлаши қандай билмадим?
Улар ҳақдир, уларда яхшилиқдан ёмонликлар кўплигини билмайдилар».



Гераклитнинг сиёсий қарашларининг марказида ҳокимият озчилигини
ташкил этган «яхшилар»нинг қўлида бўлмоғи лозим. У «яхшилар»ни
мақтаб шундай дейди: «Биргина энг яхши нарса ҳамма нарсадан аъло:
абадий шуҳрат барча ўткинчилардан аъло, халқ ҳайвонга ўхшаб қорнини
ўйлайди холос». Кўриниб турибдики, Гераклит учун аристократизм оддий
бир ҳодиса эмас, балки унинг негизида кўпқиррали моҳият яширинган.

У ўз асарининг 121-фрагментида ҳамюртлари тўғрисида шундай ёзади:
«Эфессликлар бир-бирини осиб ўлдирсалар, таҳсинга сазовор бўладилар ва
шаҳарни болаларга қолдирсалару, ўзларининг энг яхши кишиси
Гермадорни ҳайдаб, «Орамизда ҳеч ким яхши бўлмасин, шундай экан, у
бошқа ерда, бошқалар билан яшайверсин», — дейди.

Бироқ Гераклит даврида эфессликларнинг кўпчилиги аристократия
томонида эмас эдилар, эҳтимол, шу сабабдан у ижтимоий-сиёсий
фаолиятдан бош тортган. Лекин шунга қарамай, унинг фалсафий ва
ижтимоий қарашлари Юнонистоннинг илғор ривожланишига маълум
даражада ёрдам берди. У барча юнон шаҳар-давлатларини ривожлантириш,
уруғчилик расм-русмларга қарши қаратилган янги юридик йўналишларни
амалга оширишни ёклаб чиқди.

Шундай қилиб, Гераклитнинг фалсафий қарашлари жаҳон фалсафий
тафаккури тараққиётига сезиларли ҳисса қўшди. Олам ҳеч ким томонидан
яратилмаган. У абадий ва чексиз жонли оловдан тузилган.

Такрорлаш учун савол ва топшириқлар

1. Олов ибтидосининг фалсафий мазмуни нимада?
2. Гераклитнинг нисбийлик назариясининг мазмуни?
3. Логос нима?
4. Доноликнинг моҳияти нимада?

Амалий машғулот учун саволлар

1. Гераклитнинг «Олов»и - космоснинг субстанционал ибтидоси.
2. Гераклит диалектикаси.
3. Гераклит “логос” ва жон ҳақида ва унинг билиш назарияси.
4. Гераклитнинг ижтимоий-ахлоқий қарашлари.

Мустақил таълим учун вазифалар

1. Шарқ фалсафасини Гераклит таълимотига таъсир қилган жиҳатларини
топинг ва реферат тайёрланг.

2. Гераклитнинг олов унсурига оид хусусиятларини аниқлаб слайд
тарзида тақдимот тайёрланг.

Глоссарий

Логос - қонунидир, моддий дунё қонунидир.
Детерминизм – зарурий шартланганлик тамойили.
Нисбийлик – ҳамма нарса ўзгарувчан, оқувчан хусусиятга эга.
Олов – оламнинг илдизи, ҳамма табиий нарсаларнинг негизи.
Стихия – табиатнинг онгсиз ҳаракатлар.
Диалектика - Гераклит диалектикаси тўхтовсиз ўзгаришлардан иборат.

Ҳаракат моддий олам доирасида асосан дастлабки унсурлар олов, ҳаво, сув
ва тупроқнинг айлана ҳаракатидан иборат. Шундай қилиб, Гераклит оламда
турғунлик ва ҳаракатсизликни инкор этади. Чунки турғунлик ва осойишталик
ўлимнинг хусусиятидир, дейди. У ҳамма нарса ҳаракатда деб билади.

Мавзуга оид иловалар
1-илова

Гераклит космогонияси

Климент Александрийкий бўйича (Ш аср)



Плутарх бўйича (I-II асрлар)

Марк Аврелий бўйича (II аср)

ДЕНГИЗ (СУВ) - “ДУНЁ ТУЗИЛИШИНИНГ УРУҒИДИР”

4-МАВЗУ. ИТАЛИЯ ФАЛСАФАСИ. ПИФАГОР ВА ПИФАГОРЧИЛАР
ИТТИФОҚИ

РЕЖА:

1. Пифагорнинг борлиқ ҳақидаги қарашлари.
2. Пифагорнинг билиш назарияси.
3. Пифагорчиларнинг космологик қарашлари.

Таянч сўз ва иборалар:

Мавҳум сонлар, акустика, акусмата, математа, зиддият, пифагорчилар
иттифоқи, чеклилик, чексизлик.

Дарснинг мақсади: Пифагор фалсафаси бўйича атрофлича ва чуқур
билимга эга бўлиш; Пифагор фалсафаси билан бошқа таълимотларни қиёсий
таҳлил қилиш; Пифагор фалсафаси бўйича талабаларнинг билимини
кенгайтириш; фалсафий манбани таҳлил қилиш кўникмаларини
шакллантириш.

1. Пифагорчилар фалсафаси қулдор-оқсуяклар ва қулдор-демократлар
орасида милоддан аввалги V-IV асрлар ичида сиёсий кураш кескинлашган
вақтда майдонга келган эди. Унинг асосчиси Пифагор (милоддан аввалги
571-497 йилларда яшаган) бўлган. Пифагор Самос оролида яшаб, сўнгра
Италиянинг Кротон шаҳрига келган, ҳоким  оқсуяк аристократлар билан
бирга қулдор-демократларга қарши курашган ҳамда ушбу сиёсий вазиятда ўз
дунёқарашини яратган. Пифагор ҳамда унинг шогирдлари, тарафдорлари ўз
фалсафий таълимотлари воситасида оқсуяк аристократ ҳокимияти бу
жамиятда «тартиб»нинг бузишнигина ифодалайди, деб исботлашга
интилганлар. Пифагор золим шоҳ Поликрат билан чиқиша олмай, Фалеснинг
маслаҳати билан илм олгани Мисрга жўнайди. У ерда 22 йил Миср
коҳинларидан таълим-тарбия олади. Милодимиздан аввалги 525 йили Миср
форслар томонидан забт қилингач, форслар кўпгина мисрликларни асир
олиб, Шарққа томон жўнайди. Уларнинг орасида Пифагор ҳам бор эди. У
Бобилга келиб, 12 йил давомида у ердаги коҳинлардан таълим олади.
Апулейнинг таъкидлашича, Пифагор ҳинд донишмандларидан ҳам таълим
олган. Пифагор 34 йил муҳожирликда, Миср, Бобил ва ҳатто Ҳиндистонда
ҳам яшаган. Юнонистоннинг Кратон шаҳрига келиб жойлашиб, ўзининг
пифагорчилар иттифоқини тузади. У асар қолдирганми ёки йўқми номаълум.
Тарихий манбаларда кўрсатилишича, Пифагор ўз таълимотини оғзаки тарғиб
қилган.

Пифагорчиларнинг таълимотини ёзма равишда тарғиб қилган киши
Филолей бўлган. У милодимиздан аввалги V асрда ижод этган. У гарчанд
диний таълимотларни илгари сурган бўлса ҳам ўз давридаги шоирларнинг
диний таълимотларига, турли расм-русумларга қарши чиққан. Пифагор энг



аввало Юнонистонда катта обрўга эга бўлган. У Гомерга қарши кураш олиб
борган. Гомер ўзининг “Илиада ва Одессея” асарида худоларнинг ишлари
тўғрисида ҳам фикр юритади.

Пифагор ва пифагорчилар таълимотига кўра, олам узлуклидир.
Оламнинг асосида мавҳум сонлар ва бўшлиқ ётади. Пифагор ва унинг
тарафдорлари моддий дунёнинг илдизи, негизини «Сон» деб билганлар. Бир
– умумий, бошланғич, муқаддас сондир, у барча нарса ва ходисаларнинг
асосидир. Икки – акс, салбийлик, зиддиятликни ифодлайди. Табиат – бу
учликдир, биринчи ва иккинчининг, асос ва акснинг, бошланғич ва унинг
қарши томонларининг бирлигидир. Тўрт табиатдаги тўрт элемент – сув, ҳаво,
олов, ернинг тасвиридир. Ўн – муқаддас сон, муқаддас рақам. Осмон давраси
ҳам шунга мувофиқ ўн ёритқичли эмиш. Мана улар: Меркурий, Зуҳро, Марс,
Юпитер, Сатурн, Қуёш, Ой, Ер, Сомон йўли ҳам Ерга зид – Ер антиподи бу
рақамларнинг 10 бўлиши учун олинган. Хуллас, пифагорчилар табиат
ходисаларининг илдизи материя эмас, сон деб, сонни илоҳийлаштириб
қарайдилар. Пифагор сон ҳақида сўзлаб, табиий ходисаларга миқдорий
ёндошиши масаласини кўтарди, илмий фикрлаш ҳамда хаёл-фантазияни бир-
бирига боғлаш каби муҳим масалани илгари сурди. Хусусан, ҳандаса-
геометрияга жиддий аҳамият бериб, Пифагор нуқтани – бирга, чизиқни –
иккига, юзани – учга, жисмни – тўртга ўхшатиб таққослаб, учбурчакнинг уч
бурчаги жами теоремасини таърифлаб берди (а+в+с=2д). Бироқ
пифагорчиларнинг рақамлар тўғрисидаги таълимоти мавҳум рақамларнинг
миқдори тўғрисидаги дастлабки ҳаракатларидан иборатдир. Пифагорчилар
таълимотича, жисмларнинг устки қатламлари ёппасига чизиқлардан ташкил
топган бўлиб, улар нуқталар билан чекланган.

Шарқ халқларидан олинган Пифагорнинг гипотенуза квадрати катетлар
квадратининг йиғиндисига тенг деган теоремаси муҳим рол ўйнайди.

2. Пифагорчилар таълимотича, оламни билиш, оламни бошқариб
турган рақамларни билишдан иборат.

Шуни алоҳида таъкидлаш лозимки, натурфайласуфларнинг диалектик
тенденцияларига, Гераклитнинг диалектикасига қарама-қарши пифагорчилар
тушунишда метафизик мақомда турганлар. Пифагор таълимотича, жараён
қарама-қаршиликларни биридан иккинчисига ўтишидан иборат бўлмай,
балки улар бирга мавжуд бўлишади, тенгликда бир-бирига тобе қарама-
қаршиликлар қуйидагича: чекли ва чексиз, тоқ ва жуфт, бирлик ва кўплик,
ўнг ва чап, эркак ва аёл, турғунлик ва ҳаракат, тўғри ва эгри, ёруғлик ва
зулмат, яхши ва ёмон, тўртбурчак ва кўптомонликлардир. Пифагорчиларда
стихиялик диалектика унсурлари мавжуд. Масалан, жуфт рақамига бир рақам
қўшилса, тоқ рақами ҳосил бўлади. Пифагорчиларнинг фалсафаси маълум
даражада илмий аҳамиятга эга. Улар биринчи бўлиб, Юнонистонда
табиатдаги нарса ва ҳодисаларнинг миқдор категориясини илгари сурдилар-
у, лекин миқдор билан сифат ўртасидаги боғлиқликни инкор этдилар.
Миқдор сифатсиз бўлмаслигини улар тушунмадилар. Пифагорчиларнинг
фикрича, Ер оловсимон марказ атрофида айланиб, алоҳида баландликка эга
бўлган монотон товуш чиқаради. Масалан, Ойнинг товуши баланд ва ўткир.



Сатуриннинг тувуши энг паст. Бу товушлар биргаликда ҳамоҳанг куйни
яратади. Буни фақат Пифагор эшитиши мумкин эди, гўё у ниҳоятда нозик
бир ҳолда тинглаш қобилиятига бўлган. Пифагор диний таълимотининг
асосида жон ётади. У жоннинг абаийлиги ва бир танадан иккинчи танага
ўтишини эътироф этади. Жон ўз танасини тарк этар экан, инсолн ҳаётийлиги
чоғида қандай хатти-ҳаракат қилганига қараб тақдирланади. Пифагорчилар
ўзларининг тартибот таълимотларини жамиятга ҳам тадбиқ этишган.
Уларнинг таъкидлашича, юнон аристократик ҳокимияти энг  яхши
тартиботдир. Юнон демократияси яхши тартиботнинг бузилишидир.

Шундай қилиб, Пифагор ва пифагорчилар доимо жамиятда юнон
аристократик ҳокимиятини тузиш тарафдори бўлиб келишган. Пифагор ва
пифагорчиларнинг таълимоти кейинчалик Элей мактаби намойндалари
томонидан давом эттирилди ва ривожлантирилди.

3. Пифагорчиларнинг мусиқа, архитектура, тасвирий санъат
назариясини яратишда ҳам тарихий хизматлари катта. Мусиқада оҳангнинг
баландлиги сознинг узунлигига, тасвирий санъатда сон, миқдорий
мутаносиблик бинолар қуриш учун асос бўлганидек, скульптура тана
аъзоларининг бир-бирига муайян мослиги ҳам албатта зарурдир. Пифагор ва
унинг издошлари даври гармония тўғрисидаги математик тенгликлар
назариясини изоҳлаб,  Пифагорнинг қуёш ранглари, жонда худди осмондаги
сингари етти элемент давраси кўринганлиги ҳақидаги қоидасини назарда
тутиб, табиат қонуниятлари макро ва микро дунёларнинг ўхшашлиги,
монандлиги борасидаги тахминлар, деб айтган эди.

Муайян маънода шуни айтиш мумкинки, пифагорчилар юқорида кўриб
чиқилган субстанция ҳақидаги, табиатнинг фундаментал негизи тўғрисидаги
ва ўзгариш ҳақидаги масалалар билан шуғулланишган. Лекин улар таклиф
этган жавоблар милетликлар, муросасоз – файласуфлар ва Демокрит берган
жавоблардан фарқ қилган. Пифагорчилар моддий элементларга эмас, балки
тузилмалар, шаклларга: математик нисбатларга асосланишган.

Пифагорчилар табиат математика ёрдамида “очиб берилиши” мумкин,
деб фараз қилишган. Уларнинг назарида, қуйидаги ҳолатлар бундан далолат
берган.

1. Уйғунлик тўғрисидаги таълимот математика билан мусиқа сингари номоддий
феномен ўртасидаги алоқани очиб беради.

2. Тўғри бурчакли учбурчакнинг томонлари ўртасидаги нисбатни белгилайдиган ва
с2=а2+b2 шаклига эга бўлган Пифагор теоремаси математиканинг шу билан бирга моддий
нарсаларга ҳам қўлланилиши мумкинлигини кўрсатади.

3. Осмон жисмларининг доиравий (ҳақиқий деб назарда тутилган) ҳаракатлари бу
жисмларнинг ҳам математикага бўйсунишини намойиш этади.

Пифагорчилар математик тузилмалар ва нисбатлар ҳамма нарсанинг
негизида ётади, яъни субстанция бўлади, деб ҳисоблашган.

Улар математикани шу тарзда тушунишни асослаш учун қуйидагича
далиларни ҳам илгари суришган. Масалан, математик тушунчалар ўзгармас
бўлгани ҳолда, нарсалар йўқ бўлиб кетаверади. Бинобарин, ўз моҳиятига



кўра математика ўзгармас ҳисобланади. Математик билим аниқ белгиланган
билим ҳисобланади, чунки унинг объектлари ўзгармайди. Бунинг устига,
математик билим шунинг учун ҳам муайян ҳисобланадики, чунки математик
теоремалар мантиқий ҳисобланади.

Умуман олганда, пифагорчилар математикада оламнинг ҳамма
жумбоқларига калит топиш мумкин, деб фараз қилишган. Шу сабабли
математика улар учун мистик тус касб этган эди. Шунинг учун
пифагопрчиларга мистицизм ва математик тадқиқот бирга ёнма-ён боришган.

Сиёсий жиҳатдан пифагорчилар жамиятнинг аниқ иерархик қурилиши
тарафдорлари бўлишган. Шу муносабат билан умумий бир қайд қилиб
ўтамиз. Узоқ муддат давомида ўқиш ва алоҳида интеллектуал ва ахлоқий
фазилатлар асосида ўзлаштириладиган мураккаб ҳақиқатлар билан иш
кўрадиган файласуфлар кўпинча иерархик жиҳатдан тартибга солинган
бўлиши керак, деб таъкидлашади. Жумладан жамиятнинг билимдон аъзолари
ҳурмат-эҳтиромга ва имтиёзларга сазовордир ва улар жамиятни бошқариши
керак. Бироқ эпистемалогия билан сиёсий назария ўртасидаги бундай алоқа
ўз-ўзидан қандай назарияларнинг ҳақиқий бўлиши юзасидан ҳеч қандай
кўрсатма бермайди.

Пифагорчилар таълимотида, шунингдек, жамиятга иерархик нуқтаи
назар билан қараш, зоҳидларча турмуш тарзи юритиш ва фалсафий ҳамда
математик билимлакрни эгаллашни амр қиладиган руҳнинг (salvation) халос
бўлиши ҳақидаги таълимот ўртасида ҳам алоқа мавжуд бўлган.

Шундай қилиб, Пифагор ва пифагорчиларнинг математика, геометрия,
миқдорий мутаносиб муносабатлар, мусиқа сохаларида илмий хизматлари
каттадир. Диалектик услубнинг айрим белгилари масаласида ҳам ижобий рол
ўйнадилар.

Такрорлаш учун савол ва топшириқлар

1. Пифагор таълимотига кўра сонлар қандай аҳамиятга эга?
2. Мусиқадаги гормонияда сонларнинг қандай роли бор?
3. Коинотдаги мутаносиблик нимага боғлиқ?
4. Дунёни миқдорий ўрганишни мазмуни нимада?

Амалий машғулот учун саволлар

1. Пифагорнинг борлиқ ҳақидаги қарашлари.
2. Пифагорнинг билиш назарияси.
3. Пифагорчиларнинг космологик қарашлари.

Мустақил таълим олиш учун вазифалар

1. Пифагор таълимоти билан Гераклит таълимотини қиёсий солиштиринг
ва ижодий иншо ёзинг.



2. Пифагорчилар мусиқа тараққиётига қандай ҳисса қўшдилар – реферат
ёзинг.

Глоссарий

Сон – дунёнинг асоси, улар илоҳий қудратга эга.
Математика - математик тушунчалар ўзгармас бўлгани ҳолда,

нарсалар йўқ бўлиб кетаверади. Бинобарин, ўз моҳиятига кўра математика
ўзгармас ҳисобланади.

Субстанция - Пифагорчилар математик тузилмалар ва нисбатлар
ҳамма нарсанинг негизида ётади, яъни субстанция бўлади, деб ҳисоблашган.

Пифагорчилар иттифоқи – Пифагорнинг шогирдлари ва унинг
таълимотини давом эттирган файласуфлар. Пифагорчиларнинг мусиқа,
архитектура, тасвирий санъат назариясини яратишда ҳам тарихий хизматлари
катта.

Мавзуга оид иловалар ва жадваллар

1-илова

Пифагор теоремаси: с2=а2+b2

а b

c



2-илова

Пифагорнинг борлиқ ҳақидаги таълимоти схемаси

Математика Муайян билим   Реаллик (мавжуд нарса)   Абадийлик
------------------- = -------------------- = -------------------------------- = ---------------
Ҳис-туйғулар Ноаниқ билим                 Нореаллик          Ўзгарувчанлик

1-жадвал

Пифагорчилар иттифоқининг ривожланиш даврлари

Даври Вақти Асосий вакиллари
Илк давр Мил.авв. VI-IV асрлар Гиппас, Алкмеон
Ўрта (эллин) давр Мил.авв. IV-I асрлар Филолай
Сўнгги (неопифагорчилик) давр Милодий I-III асрлар Нумений

5-МАВЗУ. ЭЛЕЙ ФАЛСАФАСИ

РЕЖА:

1. Ксенофан натурфалсафаси.
2. Пармениднинг борлиқ ва ноборлиқ ҳақидаги таълимоти.
3. Зеноннинг кўплик ва ҳаракатга қарши апориялари.

Таянч сўз ва иборалар:



Ноборлиқ, эклектика, апория, фикр ҳаракати, ҳаракатсизлик,
узлуклилик ва узлуксизлик, чексизлик, яхлитлик.

Дарснинг мақсади: Элей фалсафаси бўйича атрофлича ва чуқур
билимга эга бўлиш; Элей фалсафаси билан бошқа таълимотларни қиёсий
таҳлил қилиш; Элей фалсафаси бўйича талабаларнинг билимини
кенгайтириш; фалсафий манбани таҳлил қилиш кўникмаларини
шакллантириш.

1. Қадимги юнон фалсафасида милоддан аввал VI-V асрларда юзага
келган Элеа мактаби бўлган. Ушбу мактабнинг илк вакили саёҳатчи, шоир-
мутафаккир Ксенофан (милоддан аввалги 565-473 йилларда яшаган) бўлиб,
Гераклитнинг табиат ходисалари кўп хиллик, ҳаракат, ўзгарувчанлик
диалектик концепциясига қарши курашиб у пайдо бўлмаган, ҳам йўқ
бўлмовчи яккаю ягона ҳам доим барқарор ўзгармас дунё тўғрисида сўзлайди.
У қадимий юнонистонда ўша вақтларда кенг тарқалган кўп худолик диний
эътиқодларини танқид қилади. Ксенофан кишилар худоларни ўзларига
ўхшаш, монанд қилиб тасаввур қиладилар ва ясайдилар. Агар ҳўкизу шерлар
ва отлар одамлардек ёзиш, чизишни билганларида эди, улар ҳам худоларни
ўзларига ўхшатиб ишлар, худолар эса абадий яшайди, деб тасаввур
қиладилар, дер эди.

Дарҳақиқат, ягона худо мавжуд, деган эди Ксенофан. Худо инсонга
ўхшаб на қиёфага эга, на фикрлайди, унинг ўзи нигоҳ, тафаккур ва
эшитишдир, у ақл қуввати ила нарсани қийналмай бошқаради ва
сокинликда мавжуддир. Ксенофаннинг фикрича, худо ҳамма нарсаларнинг
дастлабки асосидир.

Худо пайдо бўлмаган ва кўчма сифатга эга эмас. Олам яхлит ва
ўзгармас. Ксенофан худоси табиат билан айнан бир нарса. Худо шарсимон
моҳиятга эга.

Барча пайдо бўлувчи нарса ўлимга мақкум, жон эса нафас олишдир,
деган Ксенофан. Унинг таъкидлашича, ҳамма нарса тупроқдан ташкил
топган ва пировард натижада яна унга айланади.

Туғилувчи ва ўлувчи ҳар бир нарса тупроқ ва сувга боғлиқ. Бу икки
нарса ҳаёт манбаидир. Ҳатто жонлар ҳам тупроқ ва сувдан ташкил топган,
дейди у. Ксенофан — пантеист. Бу масалада Ксенофан таълимоти бошқа
фалсафий мактаблар таълимотидан фарқ қилади.

Табиат ўзгармас ва ҳаракатсиздир. Бироқ бу яхлит бирликка сокинлик
ва ҳаракат хос эмас, чунки сокинлик йўқликка хос, конкрет жисмларнинг
кўплиги эса ҳаракатга хосдир. Кўриб турибмизки, у чексизлик ва
чекланганлик масаласи ҳақида фикр юритган. Бу хусусият пифагорчилар
фалсафасида асосий аҳамиятга эга бўлган. Кадимги Юнон олими
Теофрастнинг таъкидлашича, Ксенофан Пармениднинг устози эди. Унинг
фикрича, борлиқ яхлит, чексиз ва сокин. Ксенофаннинг борлиғи



илоҳийлашган ва абсолютлаштирилган, метафизик — абстракт моддий
тушунча бўлиб, уни ҳиссий қабуллаш мумкин эмас.

Ксенофан ернинг эволюцион ўзгариши тўғрисида фикр юритган.
Қачонлардир ер сув билан қопланган, кейинчалик сувнинг бир қисми
қуриб, қуруқлик ҳосил бўлган. Денгиз туби бўлган жой кейинчалик тоғга
айланган. Шунинг учун ер борлиқнинг асосидир, унинг субстанциясидир.

Ер ўз иддизи билан чексиз ёйилган. Сув эса тупроқ билан ҳамкор
сифатида ҳаётнинг манбаини ташкил этган. Осмон жисмлари ҳам сувдан
ташкил топган. Сувдан булутлар ҳосил бўлади, булутлардан эса барча
осмон ёритқичлари юзага келган.

Ксенофан фалсафаси зиддиятларга бой. У ўзига хос космогоник
таълимотни илгари сурган, икки ибтидо: тупроқ ва сув коинотнинг
асосидир. Шунга кўра, унинг билиш назарияси ҳам икки хил кўринишга
эга.

Ксенофан билиш назариясининг биринчи қисмида худони билиб,
мутлақликка эришиш мумкин бўлса, билишнинг иккинчи қисми эҳтимол
билим мулоҳазадан иборат бўлиб, у физика қисмига тааллуқлидир. Шуни
айтиш керакки, билим эҳтимол, тахминий ҳақиқатга яқин ва унинг ҳақиқий
билимга бўлиниши кейинчалик Афлотун ва Арасту фалсафасида ўз
ифодасини топган. Ксенофан фикрича, инсон ҳақиқатни билишга қодир
эмас. Мутлақ ҳақиқат физик хусусиятга хосдир. Ксенофан илгари сурган бу
икки хил қарашлик кейинчалик шу мактаб намояндалари Парменид ва
Зенонлар томонидан ривожлантирилган.

2. Элеа мактаби фалсафаси Пармениднинг «Табиат ҳақида» поэмасида
мукаммалроқ баён этилган. Парменид милоддан аввал VI аср охири ва V аср
бошларида яшаб ижод қилган. У оқсуяк аристократ уруғидан бўлиб, Элеа
шаҳрида мазкур вилоятда давлат арбоби хизматини бажарган. Унинг
фикрича, яккаю ягона борлиқ бор, бу борлиқ келиб ҳам чиқмаган, йўқ ҳам
бўлмайди, ўзгармайди ҳам. Борлиқ бор, ҳаракатсиз. Парменид Гераклит
диалектикасини қатъий инкор қилади.

Элеа мактаби вакиллари Гераклитнинг билишда ҳиссиёт
органларининг роли ҳақидаги «табиатга қулоқ солиш даркор» деган
қоидасига зид холда кўзга ҳам, қулоққа ҳам ишониб бўлмайди, ёлғиз ақлга
мурожаат этиш лозим, деб даво қилганлар. Улар Гераклит мактаби
вакилларининг қарама-қаршиликлар ўртасидаги кураш, бирлик, ички
зиддиятлар ҳақидаги таълимотини кескин рад қилдилар.

Парменид Элей фалсафий мактабининг кўзга кўринган
намояндаларидан бири бўлиб, милодимиздан аввалги 504 ёки 501 йилларда
туғилган. Парменид Элей шаҳрида ўсган. Гераклитнинг замондоши,
Платон эса Пармениддан 30 ёш кичик бўлган. Парменид ўзидан кейин
«Табиат ҳақида» асар ёзиб қолдирган. Асарнинт муқаддима қисми бизгача
етиб келган холос.

У ўз таълимотининг баъзи қисмларида пифагорчиларни танқид
қилган, у шунингдек, Иония фалсафасига қарши чиққан. Элей фалсафий
мактабининг тараққиётига мантиқан ёндашсак, умуман материалистик



таълимотдан идеалистик таълимот томон тараққий этганлигини
кўришимиз мумкин. Ҳатто Платон ҳам маълум даражада Парменид
таълимотига қарши чиққан. Парменид ва унинг шогирди Зенон ҳам оламни
билишида ақлий билишни ҳиссий билишга қарама-қарши қўйган. Албатта,
бу билан уларни натурфайласуфлар деб ҳукм чиқаришимиз тўғри бўлмас,
бироқ оламни билишда ақлий билишни ҳиссий билишга қарама-қарши
қўйдилар.

Парменид фикрича, борлиқ мавжуд, йўқлик эса мавжуд эмас.
Борлиқ оламнинг марказида ҳаракатсиз жойлашган. У яхлит шарсимон
массадан иборат. Унинг олам тўғрисидаги бундай тасаввури борлиқнинг
моддийлигидан далолат беради. Парменид таълимотининг асосий
масалаларвдан бири фикр ва ана шу фикрга тегишли жисм (предмет) айнан
бир нарса, жисмга тааллукли фикр табиатан фикр деган маънони англатади.
Лекин Парменид бошқача таъкидлайди: «Фикр доимо жисм ҳақидаги
фикрдир. Фикр ўз жисмидан (предметидан), яъни борлиқдан ажралган
ҳолда бўлиши мумкин эмас. Фикр бу борлиқ демакдир. Йўқлик тўғрисида
фикр юритар эканмиз, қандайдир мазмунда фикрнинг мавжуд эканлигини
англаймиз. Йўқлик тўғрисидаги фикрнинг мавжудлиги ўзи борлиқдир,
фикр мавжуд экан, демак, у борлиққа эга, ҳар ҳодда йўқлик тўғрисидаги
фикр мавжуд-ку!» Демак, бундан фақат битта борлиқ мавжуд деган хулоса
чиқариш мумкин.

Шундай қилиб, Парменид фикрича, йўқлик мавжуд эмас, доимийлик
оламида ҳеч жойда бўшлиқ йўқ, ҳеч нарса билан тўлмаган маконнинг
бўлиши мумкин эмас. Жисмдан алохдда макон йўқ. Олам яхлит шарсимон
массадан иборат. Демак, олам бир бутун, унда ҳеч қандай кўплик ва
кўплик ҳақида фикр юритиш ҳам мумкин эмас. Алоҳдда якка-якка
жисмларнинг ўзи оламда йўқ. Пармениднинг бу таълимоти
пифагорчиларнинг бўшлиқ бор, деган фикрига қарши қаратилган. Албатга,
пифагорчиларнинг бўшлиқ тўғрисидаги фикри атомистик таълимотни
илгари сурган файласуфларнинг мутлақ бўшлиқ фикридан йироқцир.
Пифагорчиларнинг илгари сурган бўшлиғи ҳавосимондир. Ҳар қалай
пифагорчилар бўшлиқни эътироф этганлар.

Пифагорчиларнинг таълимотича, жонли шарсимон олам ташқаридан
ўз ичига ҳавосимон бўшлиқни тортиб, нафас олади. Натижада, олам
алоҳида жисмларга бўлинади ва улар бир-биридан ажралиб туради.
Пармениднинг фикрича, олам яхлит. Демак, унда ҳеч қандай кўплик ёки
алоҳида қисмлар йўқ экан. Бундан шундай хулоса чиқариш мумкинки,
ҳиссиётимизга кўчган кўплик аслида ҳиссий ёлғондир. Ҳиссиёт орқали
билинадиган олам манзараси ҳақиқий эмас. У саробдир. Ҳақиқатнинг
манбаи эса ҳиссиётдир.

Парменид Гераклитга қарши чиқиб, Гераклит табиатни абадий
ҳаракатда, ҳаракат эса қарама-қаршиликлар асосида содир бўлади, дейди.
Лекин Парменид фикрича, олам ҳаракатсиз бўлгани учун пайдо бўлишлик ва
емирилишлик мумкин эмас. Пармениднинг таълимоти Қадимги
Юнонистонда оламни метафизик тушунишга қаратилган. Шундай қилиб,



Парменид таълимотича, борлиқ ҳаракатсиз, ўзгармас, пайдо ҳам бўлмайди
ва йўқ ҳам бўлмайди.

Парменид таълимоти икки қисмга бўлинган. Биринчи қисмда ҳаракат
тўғрисидаги аниқ билимлар ифодаланган, иккинчи қисмда эса физик
жараёнлар ва ҳодисаларнинг табиати тўғрисида ўзининг фикрини эмас,
балки пифагорчиларнинг физик гипотезлари (фаразлари) баён қилинган.

У пифагорчиларнинг физикасига аниқлик киритган. Шулардан бири
бўшлиқнинг реал мавжудлигини инкор этишдир. Ер эса Парменид
фикрича, марказни ташкил этади. Унинг баъзи ғоялари олам ҳақидага
илмий тасаввурларни ривожлантиришда муҳим аҳамият касб этди. Масалан,
Ойнинг қоронғу табиати ҳақидаги фикрини олайлик. Ой Қуёш нурини акс
эттиради, ўзи эса нур чиқазишга қодир эмас. Унинг бу фикри маълум
даражада фанда ва фалсафада бутунлай муҳим ўрин эгалламади, деган
фикрни рад этади. Шундай қилиб, Парменид таълимотига қуйидагича якун
ясаш мумкин:

—Агар милетликлар ҳақиқатни ҳиссиёт ва тажрибадан топган бўлсалар,
Парменид аксинча, ҳиссий далилларнинг аниқлигини рад этади. Ҳар
қандай эмпирик билимларни аслида алдовчи, шунчаки билим, деб
билади. Борлиқнинг моҳиятини Парменид борлиқдан излади.

—Парменид учун борлиқ ва тафаккур айнан бир нарса —
Пармениднинг фикрича, ақл ҳаракатсиз нарсаларни билади.Лекин шунга
қарамай фалсафанинг ижобий томони ҳам мавжуддир. У қадимги
Юнонистонда рационал фалсафага асос солди. Парменидда яхлитликни
шарсимон борлиқ ташкил этади. Пармениднинг фалсафасида ноизчилик
сезилиб туради. Пармениднинг борлиқ тўғрисидаги таълимотидан
Афлотун ўзининг ғоялар тўғрисидаги назариясини асослашда фойдаланган.

3. Зенон. Элей мактабининг намояндаларидан бири, Пармениднинг
шогирди ва дўсти Зенон ўз устозининг таълимотини ҳимоя қилди ва уни
ривожлантирди. Пармениднинг назариясини ҳимоя қилишда ўз далил
исботларини ишга солди. Зенон ўз далил исботларини шу даражада
моҳирлик билан қўлладики, кейинчалик Арасту уни «Диалектика»нинг
отаси, деб аташига асос бўлди. «Диалектика» маъносида Арасту Зеноннинг
фикридан ички қарама-қаршиликни моҳирона топиб, ана шу қарама-
қаршиликларни бартараф этишни тушунган.

Зенон Парменид сингари, ҳақиқат қарама-қаршиликларга дуч
келиши мумкин эмас, деган фикрга ишонарди. Зеноннинг таъкидлашича,
кўплик бу қисмларга эга бўлишлик ва бўлиниш хусусиятига эга
бўлишлиқдир. Бўлинувчилик хусусиятига фақат кўламга эга бўлган
нарсалар эга бўлиши мумкин. Зеноннинг фикрича, борлиқ жисмий ҳажм ва
кўламга эга бўлиши зарур. На кўлам, на ҳажмга эга бўлмаган нарсалар
бўлиши мумкин эмас, дейди Зенон. Унинг ўзи устози сингари борлиқдан
ташқарида бирон-бир бўшлиқнинг мавжудлигини бутунлай инкор этади.
Фақат уч ўлчовга эга бўлган борлиқ мавжуд.

Бироқ Зенонга кўра, борлиқдан алоҳида уч ўлчовга эга бўлган макон йўқ.
Маконни ўрин деб билиб, унда борлиқ жойлашиши мумкин. Зенон маконни



борлиқдан ажратадиган файласуфларга қарши чиқади. Мана унинг бу
ҳақдага далили: Агарда ўрин қандайдир борлиқ бўлса, унда бу ўрин қаерга
жойлашиши мумкин? Демак, бундан қуйидаги хулосани чиқариш мумкин:
ҳамма мавжуд нарсалар қаердадир жойланиши лозим. Агарда макон
мавжуд бўлиши керак, дейилса, у бошқа иккинчи жойда жойлашиши
керакдир. Унда иккинчи макон, учинчи маконда ва ҳ.к. жойланиши
керак. Демак, бу мумкин эмас. Борлиқдан ташқарида ўрин, макон, кўлам
алоҳида мавжуд бўлиши мумкин эмас. Борлиқ ўзи кўламга эга, кўлам йўқ
бўлмас, борлиқ йўқ бўлиши аниқ.

Зеноннинг кўлам тўғрисидаги таълимотига кўра, кўп қисмлардан
иборат жисм ўз навбатида бўлинишнинг охирги нуқтаси бўлиши керак. Акс
ҳолда ҳар бир қисм бўлинувчи хусусиятга эга бўлса, ўзи кўпликка
айланади. Унда ўша қисмнинг қисмини аниқлашга тўғри келади. Унда
бўлинишлик чексиз равишда давом этиши мумкин, Шунинг учун Зенон
бўлинишнинг охирини тан олади. Кўплик бўлинмас, унинг бирлик
ўлчовини ташкил этади. Демак, кўплик бўлиниши учун кўпгина бирликлар
мавжуд бўлиши керак. Бу ерда кўпликнинг бирликлари бир-биридан
алоҳида бўлиши керак. Акс ҳолда яхлит массага айланади. Унда на бирлик,
на кўплик бўлади. Кўплик бирликлар йиғиндисидан иборат.

Маълумотларга қараганда, Зенон ўзидан кейин кўпликнинг мумкин
эмаслиги тўғрисида 40 та далил-исбот қолдирган. Бизгача улардан
иккитаси етиб келган. Биринчиси: агар борлиқ кўпликдан иборат бўлса,
унда у катта ва кичик бўлиши мумкин. Натижада у шунчалик кичик бўлиб,
ҳажмга эга бўлмаслиги ёки шунчалик катта бўлиб, чексиз бўлиши мумкин.

Иккинчиси: борлиқ кўплиқдан иборат бўлса, унда бир нарсанинг ўзи
чекланган ва чексиз бўлиши керак. Бу икки исбот антиномия шаклида
тузилган. Биринчи тезисга кўра, агар борлиқ кўпликни ташкил қилса, унда у
умуман ҳажмга эга бўлмайди. Буни Зенон бирликларнинг бўлинувчи
эмаслиги тўғрисидаги хулосадан келиб чиқади. Агар бирликлар бўлинмас
экан, демак, у ҳажмга эга эмас, яъни жисмга бирон-бир нарсани қўшса ҳам
кўпаймайди, айирганда ҳам камаймайди.

Бу ҳолни Зенон қуйидагича изоҳлайди. Кўпликнинг айрим қисмлари
алоҳида бўлганлиги учун бир-биридан чеклангандир. Иккинчи антиномияга
кўра, кўплик ҳажмга эга бўлган ҳолда мавжуд. Бироқ бундай ҳолатда ҳам
кўплик қарама-қаршидир. Унинг ҳажми ҳам чекланган ва чексиз бўлиб
чиқади. Антиномия тезисида эса кўплик миқдор жиҳатидан чексиздир.
Агар кўплик мавжуд экан, унда кўпликнинг қисмларининг бўлинишини
ҳам тан олиш керак. Шунинг учун бу бўлинувчи ҳажм билан у
бирликларни бўлинувчи ҳажмга бўлувчи учинчи бўлувчи ҳажм бўлиши
керак. Шундай қилиб борлиқ чексиздир.

Зенон ҳаракатнинг мавжуд эмаслига тўғрисида тўртта апория
яратган:

1. Дихатомия. 2. Ахиллес. 3. Ёй. 4. Стадион ёки стадий. Биринчи апорияга
биноан, агар маконга эга бўлган кўламда жисм чексиз бўлса-ю, вақг
чекланган бўлса, у ҳолда ҳаракат бошланмайди. Чекланган вақт



мобайнида чексиз маконни ёки чексиз маконнинг ҳар бири алоҳида
олинган қисмини эгаллаб бўлмайди. Бунинг исботи қуйидагача:

Ҳаракатланувчи жисм бутун масофани босиб ўтишдан олдин ҳаёлан
унинг ярмисини ўтиши керак. Масофанинг ярмини ўтиши учун у ярмининг
ярмисини ўтиши лозим. Бу ҳолат чексиз равишда қайтарилаверади, чунки
макон чексиз бўлинувчан экан, сўнгги бўлинмас қисмга эришиш мумкин
эмас. Хулоса шуки, ҳаракат чексиз борлиқнинг табиатига мос келмайди.

Зенон ўз «дихотомияси»да - тақсимлашида ҳаракат зиддиятли бўлгани
учун, ҳаракат аслида йўқ деб исботлашга уринди. Тўғри, у киши сезиб турган
ҳаракат ва кўпликни эътироф этади, бироқ аслида ҳақиқатда оламда на
ҳаракат, на кўплик бор деб даъво қилади. Зенон «дихотомия»-«тақсимлаш»,
ўртадан бўлиш қоидасида ҳаракатдаги жисм йўлнинг охирига бориб етиш
учун у йўлнинг ярмини босиб ўтиши керак, ушбу ярим йўлни босиб ўтиши
учун унинг ҳам ярмини ўтиши лозим. Хуллас, шу хилда охирсиз, бепоён хол
тақсимлаш ҳосил бўла боради, шу сабабдан фикран ҳаракат зиддиятли
бўлгани учун у чин борлиққа хос эмас, демак, ҳаракат йўқ дейди.

Бу ўринда Зенон ҳаракатдаги узлуклик ва узлуксизликни айрим-айрим
олиб қарайди, ваҳоланки, ҳаракат узлукли билан узлуксизлик бирлигини
ифодалайди, ҳаракатнинг доимий ва абадийлиги ҳам ундаги нисбий ва
мутлоқлик ҳамда бир бутунлиги ҳам шунда кўринади. Аслида ҳаракат
қарама-қаршиликли, зиддиятли, унда узлукли ва узлуксизлик бор, улар ҳам
бир-биридан фарқ қилади, ҳам бир-бири билан ўзаро боғлиқдир.

Зенон ҳаракатни рад этишга интилиб «Ахиллес ва тошбақа» мисолини
келтиради. Ахиллес тез юрар экан, у чопиши биланоқ тошбақа ҳам ўша
томон судралиб қимирлайди, шу сабабдан Ахиллес тошбақага ета олмайди,
чунки у унинг етган жойига борганида тошбақа яна бирмунча олға силжиган
бўлади ва шу хилда силжиш ва чопишда бепоёнлик давом этади. Демак,
ҳаракат Зенон тушунчасида чин борлиқда йўқ. Бу масалада Зенон фазо ва
замонда ҳаракатдаги нарса процесси ҳам узлукли ҳам узлуксиз эканини тан
олмайди, агарда ҳаракат нарсани айни пайтда шу жойда, бошқа пайтда бошқа
жойдалигини кўрсатса, у вақтда ҳаракат сукунатлар йиғиндисидан иборат
бўлиб қолади, холос. Ҳақиқатда нарса ҳаракати айни пайтда уни шу пайтнинг
ўзида, ҳам шу жойда ва шу жойда эмаслигини намойиш қилади. Чунки
оламда барча нарса тинимсиз ҳаракатда бўлиб, сукунат нисбийдир, сукунат
ҳаракат моментидир, холос. Ҳаракатда ҳам узлуклилик, ҳам узлуксизлик
бирликдадир. Бу қонуният объектив бўлиб, макро дунёда ҳам, микро дунёда
ҳам хукм суради.

Зенон «Ёй ўқи» мисолида ҳам ҳаракатни рад этмоқчи бўлди. Учиб
борувчи ўқ ҳар бир жойида муайян ўринни ишғол қилади, аммо маълумки,
ҳаракатдаги буюмлар ўзларидан каттароқ ўринни олишлари керак, демак, ёй
ўқи айни вақтда ҳам ундай, ҳам бундай бўлиши керак, лекин бу мумкин
эмасдир. Зенон чин борлиқда ҳаракатнинг бўлиши мумкин эмас деб хукм
қилади. Зенон сукунатни ҳаракатдан ажратиб, унга бир томонлама қараб,
мутлоқ абсолютлаштиради. Ҳақиқатда нарса, буюм ҳаракатнинг бир моменти
бўлмиш сукунат юқорида айтганимиздек, доим ҳаракат билан диалектик



боғлиқдир. Ҳаракатсиз сукунат, сукунатсиз ҳаракат бўлмайди, улар
диалектик бирликда, алоқада бўлиб етакчи ҳаракатдир, чунки сукунат нарса,
ходиса ҳаракатининг моментидир.

Зеноннинг «Ғалла донаси» ҳақидаги баҳслари ҳам буюм ҳаракатини
инкор қилишга, моддий дунё тўғрисида, инсоннинг хис-туйғуси ва сезги
аъзолари берган маълумотларга нисбатан ишончсизлик билан қарашга
асослангандир. Зенон ўз мунозарасида диалектик услубни инкор қилгани
холда ҳаракатнинг зиддиятлилигини очиб, уни тушунчада ифодалашга
интилган.

Такрорлаш учун савол ва топшириқлар

1. Элей фалсафий мактабининг олдинги мактаблардан фарқи нимадан
иборат?

2. Апория нима?
3. Зенон фикрича зиддият нимани англатади?
4. Тафаккурдаги зиддият нима?

Амалий машғулот учун саволлар

1. Ксенофан натурфалсафаси.
2. Пармениднинг борлиқ ва ноборлиқ ҳақидаги таълимоти.
3. Зеноннинг кўплик ва ҳаракатга қарши апориялари.

Мустақил таълим олиш учун вазифалар

1. Зенон апорияларининг фалсафий талқинига оид ижодий иншо ёзинг.
2. Элей фалсафий мактаби вакилларининг фалсафий қарашларини қиёсий

солиштириб, слайд тайёрланг.

Глоссарий



Яхлитлик – олам яхлит ва ўзгармас.
Ноборлиқ – йўқлик, мавжуд эмаслик.
Апория – ҳаракатни йўқлигини далил асосида исботловчи қоидалар.

Мавзуга оид илова ва жадваллар

1-илова

Зеноннинг “Ўқ-ёй” апорияси

______________________                                          _______________________
1  2  3  4  5  6  7  8  9 …. 1  2  3  4  5  6  7  8  9….

2-илова

Зеноннинг “Тошбақа ва Ахиллес” апорияси

Ахилл Тошбақа

L L’ L”

1-жадвал
Элей мактаби

Файласуф Тахминан яшаган даври
Ксенофан Тахминан милоддан аввалги 565-473 йй.
Парменид Тахминан милоддан аввалги 504-? йй.
Зенон Тахминан милоддан аввалги 490-430 йй.
Самосли Мелисс Милоддан аввалги V асрлар.

ҒАРБ ФАЛСАФАСИ КУРСИ БЎЙИЧА
СОАТЛАР ТАҚСИМОТИ

№
Мавзу

Маъ
ру
за

Се
ми
нар

Мус
та
қил
иш

Семинар
тури

1 Ғарбий Европа фалсафасининг
предмети ва вазифалари. Диалог

2 Қадимги Юнонистонда
фалсафанинг юзага келиши ва
ривожи. Иония фалсафаси.

Ролли
ўйин

3 Эфесслик Гераклит фалсафаси. Баҳс –
мунозара



4 Италия фалсафаси. Пифагор ва
пифагорчилар таълимоти. Анъанавий

5 Элей фалсафий мактаби. Анъанавий
6 Эрамиздан аввалги V аср

натурфалсафаси. Эмпедокл.
Анаксагор.

Баҳс-
мунозара

7 Софистлар. Суқрот ва
суқротчилар мактаби.

Ролли
ўйин

8 Қадимги Юнонистон атомизми.
Левкипп. Демокрит. Диалог

9 Афлотун фалсафаси. Анъанавий
10 Арасту фалсафаси. Анъанавий
11 Қадимги Эллин-Рим фалсафаси. Диалог
12 Ўрта аср Европа фалсафаси. Анъанавий
13 Уйғониш даври фалсафаси. Анъанавий
14 Ғарбий Европада илк

инқилоблар даврида
фалсафанинг ривожланиши
(XVI-XVII асрлар). Френсис
Бекон.

Баҳс-
мунозара

15 XVIII аср инглиз фалсафаси Анъанавий
16 XVIII аср француз

маърифатчилиги ва фалсафаси. Диалог
17 XVIII-XIX аср немис

фалсафаси.
Анъанавий

Жами:

МУНДАРИЖА

I-боб Кириш....................................................................................... 3
II-боб

1-мавзу Ғарбий Европа фалсафасининг предмети ва вазифалари.... 5
2-мавзу Қадимги Юнонистонда фалсафанинг юзага келиши ва

ривожи. Иония фалсафаси......................................................
3-мавзу Эфесслик Гераклит фалсафаси...............................................
4-мавзу Италия фалсафаси. Пифагор ва пифагорчилар таълимоти..
5-мавзу Элей фалсафий мактаби..........................................................
6-мавзу Эрамиздан аввалги V аср натурфалсафаси. Эмпедокл.

Анаксагор..................................................................................
7-мавзу Софистлар. Суқрот ва суқротчилар мактаби........................



8-мавзу Қадимги Юнонистон атомизми. Левкипп. Демокрит..........
9-мавзу Афлотун фалсафаси.................................................................
10-мавзу Арасту фалсафаси....................................................................
11-мавзу Қадимги Эллин-Рим фалсафаси.............................................
12-мавзу Ўрта аср Европа фалсафаси....................................................
13-мавзу Уйғониш даври фалсафаси.....................................................
14-мавзу Ғарбий Европада илк инқилоблар даврида фалсафанинг

ривожланиши (ХVI-ХVП асрлар). Френсис Бэкон..............
15-мавзу ХVШ аср инглиз фалсафаси...................................................
16-мавзу ХVШ аср француз маърифатчилиги ва фалсафаси..............
17-мавзу ХVШ-ХIХ аср немис фалсафаси............................................

III-боб Ғарб фалсафаси бўйича якуний ёзма иш саволлари.............
IV-боб Ғарб фалсафаси бўйича талабаларни ўз-ўзини синаш учун

савол ва топшириқлар.............................................................
V-боб Ғарб фалсафаси бўйича тахминий реферат мавзулари........
VI-боб Ғарб фалсафаси бўйича текшириш учун тест саволлари.....
VII-боб Ғарб фалсафаси бўйича машғулотларни олиб боришнинг

технологик харитаси................................................................
VIII-боб Ғарб фалсафаси бўйича соатлар тақсимоти..........................


